
1 

Vuostasj tjoakkáldahka (1.–9. kapihtal) 

Álggo 
1 Salomo, Davida bárne, Israela gånågisá báhkovádjasa. 
 

2 Da vaddi vijssudagáv ja bagádimev 
dádjadittjat jiermmáj bágojt 
3 ja badjánittjat dádjadibmáj, 
rievtesferdukvuohtaj, riektáj ja rievtesmielakvuohtaj. 
4 Jáhkkarádasijda jiermijt vaddi, 
nuorajda diedojt ja dåjmalasjvuodav. 
5 Vijses dajt gullá ja diedojt laset, jiermmáv bagádi. 
6 Dádjadahtten dahki javllamusájt ja muodulvisájt, 
vijssásij bágojt ja månadusájt. 
7 Jubmelbalulasjvuohta l diedoj álggo, 
jalla vasjot vijssudagájt ja bagádimijt. 

Várrodus bahás almatjijs 
8 Gulldala áhtját vágodusájt, bárnnám, 
ale hilgo ädnát åhpadimev. 
9 Da li vuogas kråvnnån oajvvásit 
ja härvvan tjähpásit. 
10 Bárnnám, ale suddárijt tjuovo 
gudi duv loaggi 
11 javladijn: 
»Boade, vuorŋedup gåttåtjit, 
sjiektjup vigedimijt suohttasa diehti. 
12 Jábbmekájmo láhkáj dajt viesson njiellap, 
hávde láhkáj nåvtik jårbån válldep. 
13 Gájklágásj dávverijt gávnnap, 
rievvomåmij viesojdimme dievddep. 

14 Besa mijájn juogadit, 
miján la aktisasj biednikburssa.« 
15 Bárnnám, ale sijájt tjuovo, 
ale goassak sijá bálggájt duolmo. 
16 Sij råhtudi gájkka bahájda 
ja gáhtjadi varáv gålgådittjat. 
17 Soajálahá e viermev vuojne 
vájku tjalmij åvdån suohpoduvvá, 
18 ja da ålmmå ietjasa vuorŋedi, 
ietjasa hekkajt li vuorŋedime. 

19 Nåvti manná sunji guhti allasis sniehpasit rievvu: 
hekkajnis mákset hähttu. 

Vijssudahka sárnnu 
20 Vijssudahka jieddnát gahttunin tjuorvvu, 
guovdon giellas gullu. 
21 Stuojmmen tjuorvvu, 
sárnnu stáda uvsajs: 
22 Man guhkev, dij diehtemahttá, ájggobihtit diehtemahtesvuodav 

iehttset, 
man guhkev bilkkediddje bilkkedimes niektiji 
ja jalla diedojt vasjodi? 
23 Jårgijdihtit jegadihtit muv bagádimijt! 
Iehtjam sidodav didjij vuosedav 
ja bágojdam guládahtáv. 
24 Mån tjuorvvuv ja ejda dij gullen dagá, 
várrodiv ja ejda lágeda, 
25 gájkka muv rádijt vuosteldijda 
ja ejda muv bagádimijs berusta. 
26 Danen galgav tjajmmat gå vuorbedisvuohtaj boahttubihtit, 
galgav bilkkeda tjajmmat gå goavgge boahtá, 
27 gå baludissaj boahttubihtit nåv gåktu garra dálkkáj, 
ja vuorbedisvuohtaj nåv gåktu stoarmmuj, 
gå nieda ja ballo dijáv däjvvá. 

28 De sij munji tjuorvvu mavas iv vássteda, 
åhtsi muv mavas e gávna. 
29 Sij álbedin diedojt 
ja jubmelbalov hilggun, 
30 ettjin rádijdam lágeda 
ájnat muv bagádimijt vasjodin. 
31 Dan diehti oadtju ietjasa dagoj sjattojt bårråt, 
ietjasa bahás ájggomijs gallánit. 
32 Gullogahtesvuohta válldá hekkav diehtemahttás, 
ja huvsodisvuohta gåddå gájvvásav. 
33 Valla guhti muv gulldal jasskan viessu 
ja ij makkirik bahás dárbaha ballat. 

2 

Vijssudahka suodjen baháj 
1 Bárnnám, jus bágojdam duosto 
ja budájdam ietjat vájmon vuorko, 
2 vaj vijssudagáv gulldala 
ja vájmov dádjadibmáj rabá, 
3 jus jiermev tjuorvo 
ja dádjadimev gåhtjo, 
4 jus suv åtså gåktu silbav åhtså, 
gåktu dávverav åhtså, 
5 de dádjada mij la jubmelballo, 
ja diedojt Jubmela birra oattjo. 
6 Danen gå Härrá vijssudagáv vaddá, 
njálmestis diedo ja dádjadibme boahtá. 
7 Sujna l vuorbbe gárvvásin rievtugij, 
sån la lájtodime galbba, 
8 sån riektása gäjnojt gåtset 
ja jáhkkogisáj bálggájt suoddji. 

9 De dån dádjada rievtesferdukvuodav, riektáv ja rievtesmielakvuodav, 
buore gájkka gäjnojt. 
10 Vijssudahka galggá vájmut dievddet 
ja diedo ávov vaddet, 
11 jiermme galggá duv várrit 
ja dádjadus duv suoddjit. 
12 Sån gádju duv bahá gäjnos, 
sijás gudi sáddnáv bådnju, 
13 gudi riekta gäjnov guodi 
ja sjievnnjeda bálggájt vájaldi, 
14 gudi ávujn baháv dahki 
ja ávvudi baháj ja måttsovuodaj, 
15 gudi gávak bálggájt tjuovvu 
ja váttsedijn tjádjáni. 
16 Sån amás nissunis duv gádju,  
sujsta guhti nåv tjáddjida ságas, 
17 guhti nuorravuoda rádnas la guodám 
ja lihtov ietjas Jubmelijn vajálduhttám. 
18 Suv viesso jábbmekájmmuj gahttjá, 
suv gäjnno suojvvanisáj viessuj doalvvu. 
19 Gudi suv lusi vuolggi e goassak ruoptus besa, 
e goassak iellema gäjnojt gávna. 
20 Dan diehti maná buore gäjno milta 
ja tjuovo rievtesferdugij bálggájt. 
21 Rievtuga galggi ednamin viessot, 
lájtodime dasi báhtsi. 
22 Valla bahá ednamis gádoduvvi 
jáhkodime dassta råhtåsi. 

3 

Vijssudahka ja jubmelballo 
1 Bárnnám, ale vajálduhte majt lav dunji åhpadam, 
vuorkuda budájdam vájmonat. 

2 Vuorasvuodav ja guhkes viessomav, 
ráfev ja miehtemannamav da dunji vaddi. 
3 Bája buorrevuodav ja sádnesvuodav duv lunna bissot. 
Tjaná dajt tjäbát birra, 
sárgo dajt vájmut táblluj. 
4 De vijssudagá åvdås májnoduvá 
goappátjagá Jubmelis ja almatjijs. 
5 Dårvustalá Härráj ålles vájmostat 
ja ale järmmásit åskelda. 
6 Ájádalá sunji gåsi ájn vuolgá, 
de bálggáv dunji jalggi. 
7 Ale ietjat vijssásin ane, 
balá Härrás ja bahás báhtara. 
8 Varresvuodav duv rubmahij vaddá, 
fámov gájkka dávtijdisesa. 

 
9 Rámpo Härráv gájkka åmijat 
ja ietjat vuostasj sjattoj. 
10 De sájo ájtijat sisi dievvi 
ja vijnnaduolmudagá vijnas tjåmijdi. 
11 Bárnnám, ale Härrá bagádimijt hilgo, 
ale vasjoda suv nuktalimev, 
12 dan diehti gå Härrá nuktal gev ähttsá 
ja gájgot iehtsedum bárnes. 

Vijssudagá buorissjivnnjádusá 
13 Vuorbbe sunji guhti vijssudagáv la gávnnam, 
guhti dádjadussaj la ållim. 
14 Dan diehti gå vijssudagán la silbas ienep árvvo, 
vuojtov mav vaddá buorep la gålles. 
15 Divrráp la råhtåjs, 
ij aktak dávver la suv buohta. 
16 Oalges giedan la guhkes viessom, 
gåro giedan boanndudahka ja guddne. 

17 Suv gäjno li hávsske vádtset, 
gájkka suv bálggá li jaskuga. 
18 Sån la iellema muorra sidjij gudi sujsta adnali – 
vuorbálasj guhti suv lunna bissu. 
19 Vijssudagájn Härrá ednamav vuododij, 
almev dádjadusájn loavddij. 
20 Suv diedo rahpin tjiegŋalisá tjátjijt 
ja balvajt dagáj denjadittjat. 

 
21 Bárnnám, vuorko jergav ja jiermev 
ale tjalmijstat luojte. 
22 Da dunji iellemav vaddi 
ja härvvan tjäbát birra sjaddi. 
23 De máhtá jasska vájaldit, 
dån i snågurmaste. 
24 Máhtá vuojŋadittjat balo dagi mannat, 
viellidit jasska oaddátjit 
25 váni balák hähkka tjärvvasis, 
stoarmos masi bahá boahttuji. 
26 Dan diehti gå Härrá dunji dårvov vaddá 
ja várjjal juolgát giela åvdås. 

Buorrevuohta nubbáj 
27 Ale aktasik mutták vaddagav vuorno 
gå ájmmuda viehkedit. 
28 Jus dujna l juoga, ale de vielljasit vássteda: 
»Boade idet, de oattjo.« 
29 Ale vielljasit bahás ájggomusájt vájde, 
guhti jáhkká duv bájken jasska viesut. 
30 Ale gejnak rijddala oare dagi, 
avtajnik guhti dunji ij la mavga baháv dahkam. 
31 Ale udnodisvuodajn bahádahkkáj gehtja, 
ale suv gäjnojt guora. 

32 Härrá suv vastaj guhti l bähttogis, 
valla sån la venak rievtugij. 
33 Härrá bahá viesov garrot, 
valla rievtesferdugij viesov buorissjivnnjet. 
34 Bilkkediddjijt bilkket, 
valla vuollegattjajda ármov vuoset. 
35 Vijssása gudnev vuojtti, 
jalla skámov tjoahkkiji. 

4 

Ane vijssudagáv árvvon 
1 Máná, gulldalihtit áhtjáda vágodimijt, 
gulldalihtit ja dádjadihtit. 
2 Åhpadus mav vattáv la buorre, 
allit vajálduhte muv åhpav. 
3 Gå iesj mánnán áhtjám lunna lidjiv, 
báhtjasj, ädnám ájnna bárnne, 
4 de åhpadij muv: Anoda muv bágojt, 
tjuovo muv budájt de oattjo viessot. 
5 Åttjuda vijssudagáv, 
åttjuda dádjadusáv, 
ale goassak vajálduhte majt hålliv ale ga svahkala dajs. 
6 Ale vijssudagáv guode, sån várjjal duv, 
iehtse suv, sån suoddji duv. 
7 Vijssudahka l ájnnasamos, åttjuda vijssudagáv, 
vatte gájkka mij la dujna åttjudittjat dádjadusáv. 
8 Ane dav allagin, de bajet duv, 
fármasta dav, de gudnev dunji vaddá. 
9 Duv oajvváj biedjá tjáppa kråvnåv, 
vaddá dunji härvvás kråvnåv. 

 
10 Bárnnám, gulldala, duosto muv bágojt, 
de guhkev oattjo viessot. 

11 Vijssudagá gäjnov dunji åhpadav, 
rievtes bálggáj duv lájddiv. 
12 Danna váttsá árinisá dagi, 
viega sjnjultjedik. 
13 Agev anoda duv oadtjom bagádusáv, 
ájmon aneda, dan diehti gå dat la duv hägga. 
14 Ale baháj gäjnov tjuovo, 
ale jubmelahttáj bálggáj gáva, 
15 garve dav, ale daggu váttse, 
maná rahtebälláj ja váttse vajuk. 
16 Sij e máhte oadet jus älla makkirik bahájt dahkam, 
nahkára e boade jus älla avtak gahtjadam. 
17 Sij bårri bahádago lájbev 
ja juhki rievvoma vijnav. 
18 Rievtesferdugij bálges la degu sjuole tjuovgga, 
mij tjuovggá biejve ållimij, 
19 valla baháj gäjnno l sjievnnjeda lágásj, 
e sij diede gånnå tjalgedi. 

 
20 Bárnnám, gulldala majt hålav, 
snivugit gulldala bágojdam. 
21 Ale dajt ihkenis vuojnnusis luojte, 
vuorkki dajt vájmut tjiegŋalabmusij. 
22 Dajna gå iellemav vaddi sunji guhti dajt gávnná 
ja buorránimev ålles suv rubmahij. 
23 Gájk åvdemusát – gåtseda vájmut, 
dajna gå vájmmo viessomat stivrri. 
24 Allis njálmmát vierrebágojt håla, 
allis njuoktjamat biehte. 
25 Gehtjasta njuolgga, 
gehtja mij duv åvdån la. 
26 Várriju då gåsi duolmo, 
de agev nanos ednama nanna vájalda. 

27 Ale svahkasta oalges jalik gåro guovlluj, 
gájda bahá åvdås. 

5 

Várri amás nissunis 
1 Bárnnám, gulá muv vijssudagáv 
ja gulldala muv dádjadusáv, 
2 vaj vijssudagáv ájmon aná 
ja diehto bájnná duv bágojt. 
3 Abmasa baksima li mieda hálmuga, 
suv njuovtjav oaljos lidnásabbo, 
4 valla maŋemusát la bihtjaráse bihtjas 
guovteájvuk svierde basstel. 
5 Sån vájalt jábmemij, 
jábbmekájmmuj suv lávke doalvvu 
6 Ij lágeda iellema gäjnov, 
ij ielve sån la tjádjánime. 
7 Dan diehti muv gulldalihtit, máná, 
ja agev tjuovvut muv bágojt. 
8 Mähtjána guhkás sujsta, 
ale lahkana suv uksaj. 
9 Ietján hähttu fámut iehtjádijda vaddet 
ja jagijdat ármodis boanndij, 
10 vierruha fámojdat ávkkiji, 
ja dån hähttu iehtjáda goaden rabbat. 
11 Dån sjoago häggagietjen, 
rubmahat någådijn: 
12 »Man diehti vasjodiv bagádusáv 
ja badjelgähttjiv nuktalusáv? 
13 Man diehti ittjiv åhpadiddjijdam gulldala, 
man diehti ittjiv sijá bágojt lágeda? 
14 Hähkkat lidjiv vájvij sinna 
tjåhkanam álmmuga åvdån.« 

15 Jugá tjátjev ietjat rudnes, 
varás tjátjev ietjat ádjagis. 
16 Galggi gus duv gierraga gahttunij gålggåt 
guovdov dulvvadittjat? 
17 Gullusa dunji allasit, 
ale iehtjádij juoge! 
18 Lehkus ádjagat buorissjivnnjeduvvam. 
Ávvudalá nuorravuoda áhkátjat diehti, 
19 Iehttselis sarvvaálldo, fávros gasälla. 
Lehkusa suv njittje dunji agev habmon, 
gárijduhttis agev gieresvuohtas duv. 
20 Man diehti dån lulu gárijduvvat ietjá nissunis 
ja fármastit abmasav, bárnnám? 

 
21 Härrá vuojnná gåsi almasj vádtsá, 
sån gehtjat gájkka lávkijdis. 
22 Bahá giddiduvvá ietjas vierredagojda 
ja dähppu ietjas suttoj giellaj. 
23 Sån jábmá dajna gå bagádusáv hilgoj 
ja gárijduváj tjervasjallavuodastis. 

6 

Vijssudahka bäjvvásasj viessomin 
1 Bárnnám, jus namájnat la rádna åvdås duodastam 
ja giedajnat abmasij nannim, 
2 de la ietjat bágojda snårrum, 
ietjat javllamusájda dähppum. 
3 Dagá návti, bárnnám, tjoavddutjit 
gå la iehtjáda fámoj vuolláj boahtám: 
viega gáhtjos suv nággitjit, 
4 ale ietjat uddnu oadet, 
ale ráfev åtså. 

5 Ietjat gájo bivdáris gasella láhkáj, 
låddåra giedas låtte láhkáj. 

 
6 Maná gårkå lusi, lájkár, 
gehtja gåk dahká ja vijso! 
7 Sujna ij la ráddijiddje, 
ij la sunnde jalik furssta, 
8 daŋgas diehti biebmov giesen hássá, 
biebmos sádjoájge tjoahkki. 
9 Guhkev ájgo vellahit, lájkár, 
goassa gåhttså ja badjána? 
10 Nåhkeda ájn, addjista vil, 
vuojŋadaste ájn ruossogiedaj – 
11 ja häjosvuohta duv valit rievvára láhkáj, 
nieda värjjoålmmå láhkáj. 

 
12 Bahás almasj, bahámielak ålmåj, 
guovtijn njuoktjamijn sáhkat, 
13 ramkudallá, juolgij ráhpu, 
tjuvdijt bårdudallá. 
14 Sujna l bähttogis miella, bahájuonagahttá 
ja agev rijdojt buollit. 
15 Dan diehti vuorbedisvuohtaj boadádallá, 
hähkkat tsuovkkan viehke dagi. 

 
16 Guhtta ássje Härrá vasjot, 
gietjav sån vastaj: 
17 mihás tjalme, sválskes njuovtjav, 
gieda ma gålgådalli májnedis varáv, 
18 vájmmo mij bahájuonajt gárvvi, 
juolge ma bahájda råhtudi, 
19 vierrevihtanasste mij vieret vihtanasstá 
ja guhti rijdojt buollit vieljaj gaskan. 

Várrodus gállasjvuodav doadjemis 
20 Bárnnám, aneda áhtját budájt, 
ale ädnát åhpadusáv hilgo. 
21 Ane dajt agev vájmut lahka 
ja tjanásta tjiebedij. 
22 De duv lájddiji gå váttsá, 
oatsodi gå oadá 
ja dujna sáhkadi gå gåhttså. 
23 Dan diehti gå budá l tjuovgga ja åhpadus la gintal 
ja várrogis bagádibme l gäjnno iellemij. 
24 Duv várjjalibá guojmát áhkátjis, 
amás nissuna lidna njuoktjamis. 
25 Ale usstoda suv fávrosvuodav, 
ale sujsta giddidalá tjalmmegehtjastagájis. 
26 Huorráj máhttá maŋemus lájbbebähkkát mannat, 
valla válldum nissun hekkat tsähkká. 
27 Máhttá gus hiláv gárvvomahtsen guoddet 
váni gárvojt buollidik? 
28 Máhttá gus hiláj nanna vádtset 
váni juolgijt boaldek? 
29 Dan láhkáj aj jus vellaj iehtjáda áhkátjijn: 
guhti suv duohtat mávseduvvá. 
30 Ij aktak suollagav badjelgehtja 
guhti nielge diehti suolát, 
31 valla gå gávnadallá de viertti gietjagärddáj mákset 
ja guodet gájkka åbmudagáv. 
32 Jiermedibme l sån guhti gállasjvuodav doadjá, 
ietjas sån dåssjit. 
33 Sån boahttu skábmuj ja vahágij, 
gudnedisvuohtas ij goassak gádo. 
34 Dan diehti ålmåj mårrul lålådimes, 
ja sån mávset ármodagi, 
35 ij makkirik buorredagov duosto, 
vájku man stuore duolgo lulun. 

7 
1 Bárnnám, anoda muv bágojt 
ja vuorkki muv budájt ietjat sinna. 
2 Anoda muv budájt de vieso, 
vuorkki muv åhpav degu luluj duv tjalmmegålle. 
3 Tjaná dajt giedat tjuvdijda, 
tjále dajt vájmut táblluj. 
4 Gåhtjo vijssudagáv ietjat oabbán 
ja dádjadimev guojmmen: 
5 da suoddjiba duv amás nissunis, 
sujsta guhti nåv 
tjáddjidalá ságas. 

 
6 Gå iehtjam vieso vinndekguoran tjuodtjuv 
ja ålgus vinndekrájge gehtjastiv 
7 de ájttsiv jáhkkarádasij siegen 
jiermedis bárnev. 
8 Váttse bådij suv gahttunsuore guorav 
nissuna vieso guovlluj 
9 iehkedis gå guolmudatjáj, 
gå idjaj sjevnjudij. 
10 De nissun duosto bådij, 
huorrán gárvodum ja sluogas ájggomusaj. 
11 Ráfedibme ja gullogahtes la, 
ij viesonis goassak biso – 
12 muhttijn gahttunin, muhttijn guovdon, 
juohkka gahttunsuoren sjiektjamin. 
13 Váldij bárnev gitta ja suv tjulestij 
ja skámo dagi javlaj: 
14 »Mån lidjiv ráfevärov välggogis 
ja dal lav iehtjam jáhtov ållidam. 

15 Dan diehti vuolggiv ålgus duv duostutjit, 
duv åhtsiv ja gávnniv. 
16 Muv säŋŋga l látjedum gåbttjåsij 
bájnnem egyptak gådujn, 
17 mån lav láhtjuj sjlisjkodam 
mirráv, aloev ja kanelav – 
18 boade, gárijduvvun gieresvuodajn 
ja niektijinno dan himov ideda rádjáj. 
19 Muv boadnjásj ij la sijdan, 
mannulagán la mälggadin dássta, 
20 biednikbursav fáronis váldij, 
esski dievvamáno bále sijddaj jåvsåt.« 
21 Sån hoalájdahttá ietjas ságaj 
ja ietjas lidna njuoktjamijn suv bähttá. 
22 Bárnne dalága suv tjuovvol, 
vuovsá láhkáj njuovadalátjit, 
gåtte láhkáj gierastuvátjit 
23 ja librev njuolajn båskåduvátjit, 
låtte láhkáj giellaj háledime – 
ij árvveda häggavádán la. 

 
24 De gullit, muv máná, 
gulldalihtit muv bágojt. 
25 Ale villidalá suv gäjnojda, 
ale tjádjána suv bálggájn, 
26 dan diehti gå ålos li suv diehti gahttjam, 
lågådahttá li suv väro. 
27 Suv viesos gäjnno jábbmekájmmuj manná, 
jábmema viessuj doalvvu. 

8 

Vijssudahka ietjas birra sárnnu 
1 Gulá, vijssudahka tjuorvvu, 

dádjadibme jiednat. 
2 Tjuodtju allagisáj nanna, 
gájkka gäjnoj ja gäjnnosuorij guoran. 
3 Uvsajn suv tjuorvas gullu, 
stáda uksaguoran: 

 
4 Almatja, didjij tjuorvov, 
jårggålav gájkajda ja juohkkahattjaj. 
5 Dij jáhkkarádasa, åttjudihtit vijssudagáv! 
Dij jalla, åttjudihtit dádjadusájt! 
6 Gulldalihtit, dan diehti gå mav javlav la riekta, 
sádnes bágo muv baksimijs båhti. 
7 Njálmmám sáddnáv javllá, 
muv baksima baháv vasjodi. 
8 Gájkka muv bágo li rievtesferduga, 
dajn älla makkirik sválsskása jalik värrása. 
9 Sij hoalájdahtti suv guhti dádjat, 
guhti diedov la gávnnam diehtá da li riekta. 
10 Duosto muv bagádusáv silba åvddåla, 
diedov gålle åvddåla, 
11 dan diehti gå vijssudagán la ienep árvvo gå råhtåjn, 
e makkirik dávvera suv åvddålij boade. 
12 Mån, vijssudahka, lav jierme sijddaguojmme, 
mujna l diehto ja järgga. 
13 Härrás ballat la baháv vasjodit. 
Mån vasjodav goarssástallamav ja stuorástallamav, 
bahás dagojt ja vierre bágojt. 
14 Mån vattáv rádijt ja miehtemannamav, 
mån lav jiermmá, mujna l fábmo. 
15 Muv baktu gånågisá ráddiji 
ja ráddijiddje ásadi riektáv, 
16 muv baktu ráddiji fursta ja oajvemusá, 
gájka gudi rievtesláhkáj stivrriji. 

17 Mån ähtsáv sijájt gudi muv iehttsi 
ja gudi muv åhtsi muv gávnni. 
18 Muv lunna gávnnu boanndudahka ja guddne, 
nanos valljudahka ja vuorbbe. 
19 Muv vattáldagá li buorebu tjáppemus gålles, 
muv sjatto bárebu tjielgga silbas. 
20 Mån váttsáv riektása gäjnov, 
rievtesferdukvuoda bálggájt. 
21 Valjet mávsáv sijájt gudi muv iehttsi 
ja dävdáv sijá ájtijt. 

 
22 Härrá muv sjivnnjedij vuostatjin, 
dagos álggon, juo ájggá. 
23 Dålusj ájgen hábbmiduvviv, 
álgon, ednama åvddåla. 
24 Tjiegŋalisáj åvddåla riegádiv, 
gå gålgge ádjaga ettjin ájn gávnnu, 
25 åvddåla váre vuodojt oadtjun, 
allagisáj åvddåla mån riegádiv, 
26 åvddåla gå sån ednamijt ja giettijt sjivnnjedij 
jali muldov mij ednamav gåbttjå. 
27 Gå almev låvdij lidjiv danna, 
gå goagev tsieggij tjiegŋalisá badjel, 
28 gå balvajt fámujn dievdij 
ja tjiegŋalisá ádjagijt gålgådahtij 
29 gå merraj rájev biejaj 
ja tjáhtjáj mierev gåsi lij gåhttjum, 
gå ednamav vuododij, 
30 de lidjiv degu mánná suv lunna. 
Suv ávvon biejves bäjvváj lidjiv 
ja agev suv åvdån stuvssijiv, 
31 stuvssijiv ålles suv väráldin 
ja almatjij ávvudalliv. 

32 Gulldalihtit muv, máná. 
Vuorbálattja sij gudi muv gäjnov tjuovvu. 
33 Gulldalihtit muv bagádusájt ja vijssut, 
allit dajt dåssjen ane. 
34 Vuorbbe sunji guhti muv gulldal, 
guhti muv uvsav biejves bäjvváj gáhtti 
ja muv sjielmán vuorddá. 
35 Guhti muv gávnná, iellemav gávnná 
ja ármov Jubmelis oadtju. 
36 Valla guhti muv hilggu ietjas vahágahttá, 
gudi muv vasjodi jábmemav iehttsi. 

9 

Vijssudagá bivddimus 
1 Vijssudahka l allasis viesov tsieggim, 
tjuollam ietjas gietjav tjuolda. 
2 Sån la njuovvamav gárvvim, 
vijnav segadam ja bievdev láhtjám. 
3 Rádjam la därnojt 
stáda alladisájs tjuorvutjit: 
4 »Guhti åhpak la – boade!« 
Jiermedimijda hoallá: 
5 »Båhtit muv lájbev båråtjit 
ja muv segadum vijnav jugátjit! 
6 Guodit gájvesvuodav de viessobihtit, 
tjuovvut jierme gäjnov.« 

 
7 Guhti bilkkediddjev tsuojggi, álbeduvvá 
guhti suddárav gujddi, bilkkeduvvá. 
8 Ale bilkkediddjev gujddi, de duv vasjot 
gujddi vijssásav, de duv ähttsá. 
9 Vatte vijssásij, de ájn vil vijssu, 
åhpada rievtesferdugav, de jiermmá. 

10 Härrás ballat la vijssudagá álggo, 
Ájllisav dåbddåt la dádjadibme. 

 
11 Muv baktu alla álldarij jåvsåda 
ja guhkes viessomav oattjo. 
12 Jus la vijses de duv vijssudahka dunji ávkken sjaddá, 
jus bilkkeda de ietjat däjvvá. 

Jalludagá bivddimus 
13 Jalludahka l ráfedis nissun, 
giehppismielak, jierme dagi. 
14 Tjåhkkåj viesos uksarájgen, 
stáda alladisán 
15 ja tjuorvvu vássijda, 
gudi njuolggagäjnov vádtsi: 
16 »Guhti åhpak la – boade!« 
Jiermedibmáj javllá: 
17 »Suoládum tjáhtje njálgut, 
tjiegos lájbbe l ásvas.« 
18 Sån ij diede danna l suojvvanisáj viesso, 
ja nissuna guosse manni jábbmekájmo tjiegŋalissaj. 

10 

Nubbe tjoakkáldahka (10:1–22:16) 
1 Salomo báhkovádjasa. 
 

Jiermmás bárnne l áhtjes ávvo, 
jallas bárnne sjaddá iednes surggo. 

 
2 Vieres vuojtos ij la ávkke, 
valla rievtesferdukvuohta jábmemis gádju. 

 
3 Härrá ij rievtesferdugav nälggodahte, 
valla baháj rávkalvisájt hilggu. 

4 Lájkes giehta häjos ålmmåv dahká, 
vissjalis giehta boandáv. 

 
5 Vissjalis bárnne giesen tjoahkki, 
lájkár tjuohppamájge oadá. 

 
6 Valjet rievtesferduk buorissjivnnjeduvvá, 
baháj bágo vájvijt tjiehki. 

 
7 Rievtesferduga mujtto buorissjivnnjeduvvá, 
bahá namma miesská. 

 
8 Jiermmás ålmåj bagádusájt gulldal, 
dåssjehoalles nievret manná. 

 
9 Jasska vádtsá guhti riekta gäjnojt guorrá, 
guhti svahkal baháj boadádallá. 

 
10 Snirvudalle báktji, 
tjielgga tsuojggidus ráfev buktá. 

 
11 Rievtesferduga bágo li iellemagálldon, 
baháj bágo vájvijt tjiehki. 

 
12 Vassje rijdojt buktá, 
gieresvuohta gájkka vigijt gåbttjå. 

 
13 Vijssudahka l jiermmáj baksimijn, 
jiermedimij hárddo rissiduvvi. 

 
14 Vijssása diedojdisá tsuhttsi, 
jalla bágojs dåssjånibme tjuovvu. 

 
15 Boandá vallje l suv stuoda viesso, 
häjosvuohta häjo dåssjånibme. 

16 Rievtesferduga bálkká iellemav vaddá, 
bahá vuojtto sudduj doalvvu. 

 
17 Guhti bagádusáv duosstu gäjnov iellemij vuoset, 
guhti bagádusás goavvá tjáddjit. 

 
18 Vilpástalle vasjes tjiehká, 
jalla skuolldarijt gilvvá. 

 
19 Hoallá ij suttos besa, 

vijses guhti ietjas njuoktjamav stivrri. 
 

20 Rájnna silbba l rievtesferduga hålla, 
baháj ájádusá li árvodime. 

 
21 Rievtesferduga bágo ållusav bagádi, 
jalla jiermedisvuodastis jábmemij virddu. 

 
22 Härrá buorissjivnnjádus vaddá boanndudagáv, 
ietjas rahtjama e majdik laseda. 

 
23 Skámodis dago li jalla hávsskudagá, 
vijssása vijssásit barggat. 

 
24 Bahá boahttu dasi massta ballá, 
rievtesferduga sávadus ållån. 

 
25 Gå garrasit bieggá bahá gáhtol, 
valla rievtesferduk stuoda tjuodtju. 

 
26 Nåv gåktu suvrre bánijda la ja suovva tjalmijda 
nåv la lájkes sidjij gudi suv rádji. 

 
27 Jubmelballo guhkes iellemav vaddá, 
baháj ájgge ådnu. 

28 Rievtesferdugij doajvo stuorru, 
baháj vuorddemusá hevvani. 

 
29 Härrá l lájtodime suodje 
valla vierredahkke boalle. 

 
30 Rievtesferduk ij gässtak labáda, 
valla bahá e rijkan oattjo viessot. 

 
31 Rievtesferduga hålla vijssudagás gålggå, 
valla sválsskása njálmme buodus. 

 
32 Rievtesferduk ietjas bágojt vállji, 
valla baháj sága li guoros sválsskása. 

11 
1 Härrá vasjot biehttemijt vejanijn, 
rievtes däddagij sån lijkku 

 
2 Stuorástallamin la skábmo fáronis, 
vuollegattjajn la vijssudahka. 

 
3 Váges almasj ietjas rievtesmielakvuodas doalvvus, 
bähttogisá sválskesvuohta suv gåmet. 

 
4 Boanndudahka ij moare biejve viehkeda, 
valla rievtesferdukvuohta jábmemis gádju. 

 
5 Riektása rievtesferdukvuohta jalggi suv gäjnov, 
bahá gahttjá bahávuodastis. 

 
6 Váges rievtesferdukvuodastis gádjus, 
bähttogis snårru ietjas himojda. 

7 Gå ålmåj jábmá la dårvvo gáhtum, 
suv fámojs älla dasti mahkka. 

 
8 Rievtesferduk gádjus vájvijs, 
bahá suv sadjáj boahtá. 

 
9 Jubmelahtes vieljas bágoj dåssjit, 
rievtesferduga diedoj gádjus. 

 
10 Rievtesferdugij miehtemannama stádav ávvudi, 
gå bahá dåssjåni ávvotjuorvvasa gulluji. 

 
11 Rievtugij buorissjivnnjedime stádav tsieggiji, 
baháj bágo dav gajkku. 

 
12 Jalla vieljas badjelgähttjá, 
jiermmás ålmåj la sjávot. 

 
13 Njálmuk giehttu suollevuodav, 
åskeldahtes vuorkki åskov. 

 
14 Doarjodiddje dagi rijkka gahttjá, 
måttijn rádevaddijn máhttá gádjusit. 

 
15 Duodastusájn abmasij nievret manná, 
guhti goassak ij giedav vatte l jasska. 

 
16 Liekkos nissun gudnev oadtju, 
dåjmalasj boanndudagáv vuojttá. 

 
17 Buorremielak allasis buorev dahká, 
guhti l garras ietjas vahágahttá. 

 
18 Bahá bähttogis vuojtov oadtju, 
valla rievtugis sádjo vaddá sjattojt. 

19 Riektásin bissot iellemav vaddá, 
baháv oagodit jábmemij doalvvu. 

 
20 Härrá vasjot bähttogisáv, 
lijkku guhti lájtodibmen viessu. 

 
21 Jubmelahtes ij goassak stráffastis besa, 
valla gájkka rievtesferduga gádjusi. 

 
22 Nåv gåktu gållerikkas svijne njunjen 
la jiermedis nissuna fávrrudahka. 

 
23 Rievtesferduga vájnno doalvvu vuorbbáj, 
baháj doajvo moarráj. 

 
24 Nubbe l hárvas valla oadtju ájn ienebuv, 
nubbe hánástallá ja ij huoman majdik ane. 

 
25 Vähttsás almasj oadtju valjev ruoptus, 
guhti nuppijt gallit iesj gallán. 

 
26 Guhti sájov anot garroduvvá álmmugis. 
valla buorissjivnnjeduvvá guhti vuobddet sihtá. 

 
27 Guhti buorev åhtså májnov vuorddá, 
guhti baháv sihtá iesj boahttu. 

 
28 Guhti boanndudahkaj dårvustallá, sån gahttjá, 
valla rievtesferduga ruonudi nåv gåktu lasta. 

 
29 Lájkes boanndi guoron báhtsá, 
jalla sjaddá oarjjen jiermmáj. 

 
30 Rievtesferduga dahko sjaddá iellema muorran, 
valla bahádahko iellemav jáddat. 

 



25 

31 Rievtesferduk oadtju bálkás dán väráldin – 
man ålov ienebuv de bahá ja suddár! 

 

12 
1 Iehttset bagádusájt la iehttset diedojt, 
gájves almasj nuktalusájt garvvá. 

 
2 Härrá lijkku buorráj, 
bahájuonagahtte duobmostis gahttjá. 

 
3 Bahá ij juolgij nanna dabrraha, 
valla rievtesferduga ruohttsasa e luojte. 

 
4 Dåjmalasj áhkásj la boadnjátja kråvnnå, 
tjuorbes áhkásj suv dávtijt suosnot. 

 
5 Rievtesferdugij ulmme l riekta, 
baháj ájggomus la biehttem. 

 
6 Baháj bágo vuorŋedi hekkav, 
riektásij håla gádju. 

 
7 Bahá njiejdeduvvi ja gáhtu, 
valla rievtesferduga viesso bissu. 

 
8 Jierme milta rámpudallá; 
durudáruga oasse l álbeduvvat. 

 
9 Buorep álbeduvvat ja svájnnasav adnet 
gå stuorástallat ja lájbev åhtsålit. 

 
10 Rievtesferduk ietjas juhtusijt huksá, 
valla bahá hukso l ármo dagi. 

11 Guhti ednamij sáddji oadtju gallánibmáj bårråt, 
guhti guorosvuodav viegat la jalla. 

 
12 Suddára hállo l baháv giddit, 
valla rievtesferduga ruohtsas la nanos. 

 
13 Jubmelahtes ietjas suddoságajda snårru, 
rievtesferduk vádás vahágahtek bässá. 

 
14 Njálme bágo ålmmåv gallidi, 
giedaj dagojt ruoptus oadtju. 

 
15 Jalla iesj adná sån riekta barggá; 
jiermmá rádijt gulldal. 

 
16 Jalla dalága moarev vuoset, 
jiermmá ij bilkev gullen dagá. 

 
17 Váges vihtan sáddnáv hoallá, 
vierrevihtanasste bähttá. 

 
18 Dåssjedis bágo tjuoggiji svierde láhkáj, 
valla vijssása hålla dálkut. 

 
19 Duohta bágo bissu ihkevij, 
vierrehåla dåssjå tjalmmeramkaldagáv. 

 
20 Juonagahtte vájmon la biehttem, 
guhti buorev sihtá oadtju ávvudit. 

 
21 Ij mige bahájt rievtesferdugav dejva 
valla gájkka vuorbedisvuoda suddárav. 

 
22 Härrá gielestiddjijt vasjot, 
duohtahoallijda sån lijkku. 

23 Jiermmá tjiehká diedojdis, 
jalla tjuorvvu gájvesvuodas. 

 
24 Vissjalis giehta oadtju fámov, 
lájkesvuohta doalvvu oarjjebargguj. 

 
25 Mårråha vájmov dieddi, 
sijvos báhko måvtåstuhttá. 

 
26 Rievtesferduk bahás bässá, 
suddárij bálges tjáddjit. 

 
27 Lájkesvuohta ij sállahav oattjo, 
valla vissjal valjet dávverijt oadtju. 

 
28 Rievtesferdukvuohta iellemij doalvvu, 
gahttjama gäjnno jábmemij doalvvu. 

13 
1 Vijses bárnne ähttsá bagádusájt, 
stardik ij lájtov gulldala. 

 
2 Njálme hålla biektelis biebmov vaddá, 
valla bähttogisáj biebbmo l bahádahko. 

 
3 Guhti njuoktjamav várri hekkav gádju, 
njálmuk bäjsskuj boadádallá. 

 
4 Lájkár utjárt valla ij mavga oattjo, 
vissjala sávadus valjet ålliduvvá. 

 
5 Rievtesferduk gällásav vasjot, 
bahá skábmogisát ja nierbagit barggá. 

 
6 Rievtesferdukvuohta lájtodimev suoddji, 
bahávuohta suddárav gahttjat. 

7 Nubbe mak boandástallá, vájku sujna älla mahkka, 
ja nubbe mak hejustallá, valla rádálasj la. 

 
8 Boanndá lånes ietjas hekkav, 
hädjo ij nihtojt gulá. 

 
9 Rievtesferduga tjuovgga l sjerradin, 
valla bahá tjuovgga jáddá. 

 
10 Doabtje tjievlle suhttat, 
vijses la guhti rádijt gulldal. 

 
11 Álkket oadtjom boanndudahka unnu, 
mij suojmma tjoaggas stuorru. 

 
12 Vihpam vuorddem vájmov buohttsasin dahká, 
ållidum sávadus la iellema muorra. 

 
13 Guhti rádijt hilggu illastuvvá, 
guhti bagádusájt tjuovvu bálkáv oadtju. 

 
14 Vijssása åhpadus la ája iellemij, 
viehkke jábmema gielajs bessat. 

 
15 Buorre jiermme arvusmahttá, 
jáhkodisvuohta dåssjånibmáj doalvvu. 

 
16 Jiermmá dahká gájkka dádjadusájn, 
ajigis almasj hádjá jalludagájt ietjas birra. 

 
17 Nievres sáhkaguodde vuorbedisvuohtaj doalvvu, 
åskåldis sáhkaguodde dálkut. 

 
18 Bagádusájt hilggot hedjudagáv ja skámov vaddá, 
valla guhti nuktaluvvá gudnev oadtju. 

19 Ållidum sávadus la sielluj buorre, 
jalla vastaj baháv guodemis. 

 
20 Guhti jiermmáj siegen viessu jiermmán sjaddá, 
guhti jallaj rádnastallá bahájda boahttu. 

 
21 Vuorbedisvuohta suddárav doarret, 
vuorbbe rievtesferdugij bálkkán sjaddá. 

 
22 Buorre almasj árbev guodá mánájda ja mánájmánájda, 
valla suddára boanndudahka manná rievtesferdugij. 

 
23 Rijdo bårri häjo ednamav, 
gájkka suv åbmudahka gáhtu rievtesvuoda dagi. 

 
24 Guhti rissev vuorkut bárnes vasjot, 
guhti suv ähttsá bagát suv ájge bále. 

 
25 Rievtesferduk bårrå ja gallán, 
bahá tjoajvve l guoros. 

14 
1 Vijssudahka ietjas viesov tsieggi, 
jalludahka ietjas giedaj gajkku. 

 
2 Jubmelbalulasj njuolgga vádtsá, 
guhti Härráv hilggu gávak gäjnojt vájalt. 

 
3 Ajiga bágo rissen sjaddi suv tjavelgij, 
jiermmáj njuovtjav la sijá suodje. 

 
4 Gånnå ij la vuoksá, krubbo l guoros, 
valla buorre vuovsájn tjuohpos vallju. 

5 Duohtahoalle vihtan ij gielesta, 
vierrevihtanasste gällásijt giehttu. 

 
6 Dåssjev bilkkediddje vijssudagáv åhtså, 
jiermmá álkket diedojda ållå. 

 
7 Mähtjána jallas ålmmås, 
sujsta i jiermmás bágov gulá. 

 
8 Jiermmá vijssudahka l riekta gäjnov dåbddåt, 
biehttem la jalla jalludahka. 

 
9 Bilkkediddje vieson la vigálasjvuohta 
valla rievtesrádugij lunna l ármmo. 

 
10 Vájmmo aktu surgov guoddá, 
ja aktak ij máhte dan ávov juohket. 

 
11 Bahá viesso ávttasin báhtsá, 
rievtesráduga goahte giedju. 

 
12 Gäjnno mij vuojnnet la riekta 
máhttá daŋgas diehti jábmemij doalvvot. 

 
13 Vájku tjajmmá máhttá vájmmo báktjanit, 
ja ávvo surggon báhtset. 

 
14 Åskåldahtes oadtju majt ánssit, 
buorre ålmåj aj. 

 
15 Jáhkkarádas akta majt jáhkká, 
jiermmá juohkka lávkev várrot. 

 
16 Vijses ballá ja bahás garvvá, 
jalla duolmmu nåvtik dasi. 

17 Moarrás ålmåj jalludagájt barggá, 
mássjelis rámpoduvvá. 

 
18 Gájvesvuohta l jáhkkarádasa härvva, 
jiermmá diedo kråvnåv guoddá. 

 
19 Bahá hähttu gåbmerdit buore åvdån, 
suddár rievtesferduga uvsa guoran. 

 
20 Häjov ietjas lágátja aj vastahi, 
valla boandás ålmmån li ållo rádna. 

 
21 Guhti vieljas ebdalussjá suddár la, 
vuorbálasj guhti vájvánav ármmálasstá. 

 
22 Bahájuonagahtte agev tjádján, 
guhti buorev sihtá jáhkkogis gieresvuodav duosstu. 

 
23 Gájkka rahtjamus valjev vaddá, 
guoros sága dåssjå massemav. 

 
24 Boanndudahka l vijssása kråvnnå, 
jalla giedjekbárda l gájvesvuohta. 

 
25 Sádneshoalle vihtan hekkajt gádju, 
gielestiddje bähttá. 

 
26 Guhti Härrás ballá suojev adná, 
ja máná dårvov oadtju. 

 
27 Jubmelballo l ája iellemij, 
viehkken jábmema gielajs bessat. 

 
28 Stuorra álmmuk la gånågisá guddne, 
almatjij vánesvuohta furstav gahtjadahttá. 

29 Gierddisin la edna dádjadus, 
hähkkamårak bierikvuodav laset. 

 
30 Vájmmoráfe varresvuodav vaddá, 
vájnno juolgijt suosnot. 

 
31 Uhtsemusájt duolmmot la sjivnnjediddjesa bilkkedit, 
suv guddnet guhti häjojt ármmálasstá. 

 
32 Suddár tsábbmu bahávuodas, 
rievtesferduk suoddjiduvvá rievtesmielakvuodastis. 

 
33 Jiermmá ratten gávnná vijssudahka ráfev, 
valla jallaj siegen illastuvvá. 

 
34 Rievtesferdukvuohta vaddá gudnev rijkkaj, 
suddo álbet álmmugav. 

 
35 Gånågis lijkku dåjmalasj dievnárij, 
tjuorbbáj sån moarát. 

15 
1 Lidna vásstádus moarev suodnot, 
garra bágo asjmev båkti. 

 
2 Vijssása hålla diedojt gålgåt, 
jalla njálmes gájvesvuohta gålggå. 

 
3 Härrá tjalme ålli juohkka sadjáj, 
tjuovvu bahájt ja buorijt. 

 
4 Dálkudiddje bágo li iellema muora 
valla bähttogis bágo viessomhálov gádodi. 

 
5 Jalla hilggu áhtjes bagádusájt, 
jiermmá l guhti vágodusájt duosstu. 

6 Rievtesferduga vieson boanndudahka stuorru, 
bahá bálkká dåssjån. 

 
7 Vijssása bágo oablodi diedojt, 
jalla ussjolmisá tjádjáni. 

 
8 Härrá vastaj bahá värojt, 
rievtesráduga råhkusij sån lijkku. 

 
9 Härrá vastaj suddogis viessomav, 
rievtesferdukvuoda rahtjamav sån ähttsá. 

 
10 Jårrråliddjáj li bagádusá bahán, 
valla guhti nuktalusáv vastaj hähttu jábmet. 

 
11 Jábbmekájmmo ja tjiegŋalis li Härráj rahpasa, 
man ednagav de almatjij vájmo! 

 
12 Bilkkediddje ij lájttuj lijkku, 
vijssásij lusi sån ij vuolge. 

 
13 Ávulasj vájmmo vaddá tjuovggis muodov, 

surggo dagát häsodisvuodav. 
 

14 Jiermmás ålmåj diedojt åhtså, 
jalla dåssjijt ságas. 

 
15 Häjon li agev vájve, 
valla ávulasj miella buktá hávsskudagájt. 

 
16 Vádne ja jubmelbalulasjvuohta la buorep 
valjes ja ráfedisvuodas. 

 
17 Ruonudisá gieresvuodajn li buorebu 
dibma vuovsábiergos vasjijn. 

18 Hähkkamoarrás ålmåj rijdov buollit, 
gierddis bälkov vájddot. 

 
19 Lájkára gäjno åvdån li tjiesskislánjátja, 
rievtesmielaga gäjnno l jalggat. 

 
20 Jiermmás bárnne la áhtjes ávvo, 
valla jalla iednes álbet. 

 
21 Jiermedibme ávvudallá jalludahkuj, 
jiermmá njuolgga vádtsá. 

 
22 Rádedagi ájggomijn árrus, 
måttijn rádevaddijn vuorbástuvvá. 

 
23 Guhti máhttá vásstedit ávvus – 
mij la bárep bágos duolla ájge! 

 
24 Jiermmá vájalt bajás iellema gäjnon 
jábbmekájmo tjiegŋalisájt garvátjit. 

 
25 Härrá gajkku stuorástalle viesov, 
valla árbbátja rádjegiergev bisot. 

 
26 Härráj li jubmelahttáj ájggoma vasje, 
valla sijvos bágo li rájnnasa. 

 
27 Guhti allasis háhkuj spädjá ietjas viesov, 
guhti duolgojt vastaj viessu guhkev. 

 
28 Rievtesferduk ussjol åvddål vásstet, 
valla suddára njálmes bahá gålggå. 

 
29 Härrá l mälggadin bahájs, 
valla rievtesferduga råhkusav gullá. 

30 Liekkos tjalme vájmov ávvudahtti, 
buorre sáhka fámojt rubmahij vaddá. 

 
31 Guhti varres vágodimijt gulldal 
bässá vijssásij sähkáj. 

 
32 Guhti bagádusájt ij lágeda ietjas hilggu, 
nuktalusáv duosstot vaddá dádjadimev. 

 
33 Jubmelbalulasjvuohta åhpat vijssudagáv, 
vuollegasjvuohta l gäjnno guddnáj. 

16 
1 Ájádusá gulluji almatjijda, 
valla njuoktjama bágojt Härrá biedjá. 

 
2 Almasj adná sån la vige dagi, 
valla Härrá mielav gähttjal. 

 
3 Bieja Härrá giehtaj gájkka dagojdat, 
de duv ájggoma vuorbástuvvi. 

 
4 Härrá l sjivnnjedam gájkka majna l ulmme, 
bahá gullu vuorbedisvuoda bäjvváj. 

 
5 Härrá vastaj gájkka stuorástallijt, 
e sij goassak máksemis besa. 

 
6 Åskåldis gieresvuohta välggogisvuodajn såbat, 
jubmelbalulasjvuodajn baháv garvvá. 

 
7 Guhti viessu Härrá miela milta 
aj ráfev oadtju vasjulattjajnis. 

8 Buorep binnáv rievtesferdukvuodajn adnet 
gå ålov vierrevuodajn. 

 
9 Almasj ietjas gäjnov gávnat, 
valla Härrá lávkijt stivrri. 

 
10 Gånågisá bágo li jubmelbágo, 
sån ij miette duobbmidijn. 

 
11 Riekta vejan la Härrá ássje, 
gájkka däddaga li suv dago. 

 
12 Gånågisá vastahi bahás dagojt, 
dan diehti gå rievtesferdukvuohta tråvnåv nannot. 

 
13 Rievtesferduk sáhkaj gånågis lijkku, 
duohtahoallev sån ähttsá. 

 
14 Gånågisá moarre diedet jábmemav, 
valla jiermmás ålmåj máhttá dav suodnodit. 

 
15 Tjuovggis muodo gånågisán merkaj iellemav, 
ármmos la gidárásjo lágásj. 

 
16 Vuojttet vijssudagáv la buorep gålles, 
vuojttet dádjadusáv árvulabbo silbas. 

 
17 Rievtesmielagij gäjnno baháv garvvá, 
guhti lávkijdis várrot hekkav gádju. 

 
18 Tjävlástallamis tjuovvu vuojtádallam, 
stuorástallamis gahttjam. 

 
19 Buorep vuollegasj häjoj siegen 
gå sállahav stuorástallij juogadit. 

20 Guhti vissjalit oahppá oadtju miehtemannamav, 
vuorbálasj guhti Härráj dårvvu. 

 
21 Diehttes ålmåj gåhtjoduvvá vijssásin, 
ja hållamsmidudahka l jáhkedahtte. 

 
22 Dádjadus la vijssása iellema ája, 
valla jalla mávsos la suv jalludahka. 

 
23 Vijssása ájádusá dahki suv ságajt jiermmán 
ja suv bágojt jáhkedahtten. 

 
24 Buorre bágo li mieda lágátja – 
njálgugit muossádi ja rubmahav varrásmuhtti. 

 
25 Gäjnno mij vuojnnet la riekta 

máhttá daŋgas diehti jábmemij doalvvot. 
 

26 Barggev nielgge bargadahttá, 
tjoajvve ij goassak dibde vuojŋadit. 

 
27 Bahás ålmåj vahágahttá, 
bágosa li dåssjididdje dållå. 

 
28 Juonak rijdojt tsahkkit, 
boavtjohoalle rádnajt sierat. 

 
29 Vierredahkke nuppijt loaggá 
sijáv tjádjánimgäjnojda dålvutjit. 

 
30 Sjunjudiddje tjalme tsuojggu bahás ájádusájt, 
dahpas njálmme ållidum vierredagojt. 

 
31 Tjuorggis vuobda li guddnekråvnnå, 
mav vuojttá rievtesferduk iellemijn. 

32 Buorep gierddis ålmåj jállogisás, 
buorep ietjas ráddit gå stádav válldet. 

 
33 Vuorbbe luosaduvvá asskáj, 
valla Härrá mierret gåsi gahttjá. 

 

17 
1 Buorep gåjkkelájbbebiehkke ráfen 
gå viesso dievas njálga biebmojs ja rijdojs. 

 
2 Jiermmás oarjje sjaddá tjuorbes bárne härrán 
ja suv vieljaj oadtju árbev juohket. 

 
3 Silbbaj la sjtádtjo ja gållåj vuobnne, 
valla Härrá vájmov gähttjal. 

 
4 Bahádahkke gulldal bahás njuoktjamijt, 
gielestiddje bahás ságajt. 

 
5 Bilkkedit häjos almatjav la suv sjivnnjediddjev álbedit, 
guhti ávvudallá nuppe almatja vahágis ij máksemis besa. 

 
6 Mánáj máná li vuorrasij kråvnnå, 
sijá áhtje li bárnij mihásvuohta. 

 
7 Stuorra bágo e lájkárij heba, 
vil binnebut gällása alla ålmmåj. 

 
8 Guhti duolgojt vaddá jáhkká sujna l lievedålgge, 
gåsi ájn boahtá de buoragit manná. 

 
9 Guhti guojmmevuodav åhtså ij avtak vigev berusta, 
guhti dav gärddot, guojmes ierit vuojet. 

10 Lájtto buorebut jiermmáj basstá 
gå tjuohte ruoská jallaj. 

 
11 Jubmelahtes val sihtá stuojmev buollidit, 
valla ármodis sáhkaguodde suv vuosstij rájaduvvá. 

 
12 Buorep gávnadit biernajn mij la tjivgajt massám 
gå jallajn mieladisvuodanis. 

 
13 Guhti buorev bahájn mávset 
ij iesj bahás besa. 

 
14 Álgadit bälkov la degu buodojt rahpat; 
hiejte åvddål rijddo buollá! 

 
15 Välggogisáv luojttet, vigedimev duobbmit – 
goappátja Härrá vasjev båkteba. 

 
16 Majdis biednigij jalla giedan, 
máhttá gus sån vijssudagáv oasstet, gänna l jiermijs vadne? 

 
17 Venak agev gieresvuodav vuoset, 
viellja l viehkken niedan. 

 
18 Jiermedibme l guhti giedav gálggi 
ja jáhttá guojme åvdås buohttit. 

 
19 Guhti bälkov ähttsá, suttov ähttsá, 
guhti uvsav allagin dahká vuorbedisvuodav guossen gåhttju. 

 
20 Häjtádis miella ij vuorbev gávna, 
gielestiddje njuovtjav jårrålahttá. 

 
21 Jallas bárnev adnet la surggo, 
lájkára áhtjen ij la ávvo. 

22 Ávulasj vájmmo varresvuodav vaddá, 
häsosvuohta fámojt njammá. 

 
23 Bahá duolgojt åtsås válldá 
rievtesvuodav tsakkatjit. 

 
24 Jiermmá adná vijssudagáv tjalmij åvdån, 
mavas gájvas várddaj väráltgietjijt. 

 
25 Jallas bárnne áhtjes hármástuhttá 
ja hådjot suv riegádiddjev. 

 
26 Sáhkkodit vigedimev la juo bahá, 
räjvvat gálláv riektá vuosstij la. 

 
27 Jiermmá tjiegat bágojdis, 
vijses mássjelin bissu. 

 
28 Jalla aj aneduvvá vijssásin jus la sjávot 
ja jiermmá guhkev njálmme l gitta. 

18 
1 Miehtsek njálmos, 
ja mårrul gájkka buorráj. 

 
2 Jalla ij dádjadusáv lágeda, 
sihtá dåssjå ájádusájdis tsuojgodit. 

 
3 Bahá boahtá álbedimijn, 
vastesvuodajn boahtá skámustallam. 

 
4 Almatjij bágo li tjiegŋalis tjátje lágátja 
valla vijssudagá ája l gålgge jåhkå. 

 
5 Välggogisáv belustallat la nievrre 
ja vigedibmáj ietjas riektáv nádot. 



41 

 
6 Jalla bágo bälkkuj doalvvu, 
njálmmes ruoskáv ánot. 

 
7 Jalla njálmme sjaddá suv håhkkånibme, 
bágosa giellan allasis. 

 
8 Boavtjohoalle bágo li härskoj lágátja, 
vuodju almatja sissŋelij. 

 
9 Guhti ietjas bargov ij lágeda 
la vahákdahkke lágásj. 

 
10 Härrá namma l nanos toarnna, 
rievtesferduk dåhku báhtar ja suojev gávnná. 

 
11 Boandá vallje l suv stuoda laddne, 
alla muvrra suv suodje. 

 
12 Vájmo stuorástallam doalvvu jårrålibmáj, 
vuollegisvuohta la gäjnno guddnáj. 

 
13 Vásstedit åvddål gå la gulldalam 
la jallasvuohta ja skábmo. 

 
14 Jalosvuodajn dávdajt gierddá, 
valla dårvodisvuodav, guhtis dav gierddá? 

 
15 Jiermmá tjoahkki diedojt, 
vijses gulldal ja oahppá. 

 
16 Vattáldagá uvsajt rahpi 
ja luojtti väksásij lusi. 

 
17 Guhti vuostatjin ássjes bälláj sárnnu sujna l riekta – 
dasik vuosstebiele gatjálvisájt duosstu. 

18 Vuorbbe rijdojt vájddot 
ja sierat fábmogis ålmmåjt. 

 
19 Gåppsum guojmme l muvrridum stáda lágásj, 
rijdo li degu buodo ladne åvdån. 

 
20 Njálme bágojs tjoajvve gallán, 
mij baksimijt duohtat gallit. 

 
21 Njuoktjamin la fábmo viessoma ja jábmema badjel, 
gudi máhtti dav dábmat sjattov niektiji. 

 
22 Guhti áhkátjav gávnná vuorbálattjan sjaddá, 
sunji Härrá lijkku. 

 
23 Hädjo ádnu vuollegattjat, 
boanndá gårradit vásstet. 

 
24 Muhtem guojme li vahága nubbáj, 
valla oalle ráddna l vieljas åskåldabbo. 

19 
1 Buorep hädjo ja lájtodis 
gå boanndá bähttogis hålajn. 

 
2 Tjuorbes buosjesvuohta l bahá, 
guhti råhtut boasstot duolmmis. 

 
3 Almatja jalludahka suv iellemav bäjsstá, 
valla Härrá vuosstij moares jårggål. 

 
4 Valljudahka ållo rádnajt buktá, 
hädjo ájnna guojmes massá. 

5 Vieres vihtan haddudallá, 
gielestiddje ij gádjusa. 

 
6 Ålos lávgájdalli fábmogisáv, 
vähttsásin la gájkaj guojmmevuohta. 

 
7 Häjov suv rádna garvvi, 
tjabu vielja suv vasjodi. 

 
8 Guhti ietjas buorev sihtá diedojdis laset, 
dádjadusáv huksat vuorbev vaddá. 

 
9 Vieres vihtan haddudallá, 
gielestiddje dåssjån. 

 
10 Vallje ij jallaj heba, 
vil binnebut galggá oarjje oajvemusájt ráddit. 

 
11 Jiermme ålmmåv gierddisin dahká, 
suv guddne l ándagissaj vaddet. 

 
12 Lädjána sjärggoma lágásj la gånågisá moarre, 
ármmos la degu ráse suollne. 

 
13 Jallas bárnne l áhtjes vuorbedisvuohta, 
áhkátja tjiddim gietjedis goajkko táhtjas. 

 
14 Åbmudagáv ja gållev árbbi ájttegijs, 
valla tjiehpes áhkásj la Härrá vaddo. 

 
15 Lájkesvuohta nagerduhttá, 
suojmok viertti nälggot. 

 
16 Guhti budájt anot iellemav várjjal, 
guhti ietjas viessomav ij lágeda jábmá. 

17 Guhti häjojt huksá Härráj luojkká 
ja sujsta bálkáv oadtju. 

 
18 Bagáda bárnát guhkev la doajvvo; 
i ham dån sáva suv jábmemav. 

 
19 Guhti vastet dåmajt mávseduvvá, 
jus suv gájo, de ássje värrán. 

 
20 Gulldala rádijt ja duosto bagádusájt, 
de vijmak vijso. 

 
21 Almatjin li ållo ájggomusá, 
valla Härrá sidot bissu. 

 
22 Sniebasvuohta almatjav tjáhpuduhttá; 
buorep hädjon gå behtulattjan. 

 
23 Jubmelballo almatjij iellemav vaddá, 
gallásin vuojŋat, vuorbedisvuodajs árjoduvvam. 

 
24 Lájkár giedav gárráj tsåggål 
valla ij visjá njálmmáj biedjat. 

 
25 Tsábme bilkkediddjev ja jáhkkarádas oahppá, 
lájte vijssásav ja sån dádjat. 

 
26 Skámodis ja sjiertalasj bárnne 
nierbbá áhtjes ja vuojet iednes viesostis. 

 
27 Bárnne guhti l häjttám bagádusájt gulldalimes 
tjádján ietjas åttjudam diedojs. 

 
28 Bahás vihtan rievtesvuodav álbet, 
suddára njálmes bahá gålggå. 

29 Stráffa bilkkediddjev vuorddá 
ja risse gájvvása tjavelgav. 

20 
1 Vijnna l bilkkediddje, vuola l galljak, 
jierme dagi guhti gárrimin stimmbul. 

 
2 Lädjána sjärggoma lágásj la gånågisá moarre, 
guhti suv suhttat hekkav massá. 

 
3 Guddne sunji guhti rijdov garvvá, 
dåssjå jalla bälkkáji. 

 
4 Lájkár ij tjavtjan ednamav sála 
ja ij majdik tjuohppamájge gávna. 

 
5 Almatjij ájggomusá li degu tjiegŋalis tjátje, 
valla jiermmás ålmåj dajt gåldes. 

 
6 Ålos ietjasa jáhkkogissan gåhttju, 
valla gånnå åskåldis ålmåj gávnnu? 

 
7 Rievtesferduk lájtodibmen viessu – 
vuorbálattja suv gierraga! 

 
8 Gånågis duobbmoståvlån tjåhkkåj, 
tjalmijis jubmelahttájt tjuolldá. 

 
9 Guhtis máhttá javllat: Muv oamedåbddo l rájnas, 
suttostam lav tjoavddasam. 

 
10 Guovtelágásj vejana, guovtelágásj mihto – 
goappátjijt Härrá vasjot. 

 
11 Nuorra juo dagujn vuoset 
jus suv viessom la rájnas ja váges. 

12 Biellje mij gullá, tjalmme mij vuojnná – 
goappátjijt la Härrá sjivnnjedam. 

 
13 Ale ådusav iehtse de hedjuna, 
gåhttså, de oattjo gallánibmáj bårråt. 

 
14 »Dåssjå dåssje«, javllá oasste, 
valla tjaŋgeda dassta vuolggá. 

 
15 Gållijs ja råhtåjs valjet gávnnu, 
valla vijses bágojs binnep. 

 
16 Válde biktasijt sujsta guhti vierruhij la nammadoarjjomav vaddám, 
rávka pántav jus abmasij guosská. 

 
17 Gällása lájbbe l njálgge, 
valla maŋŋela njálmme sjáraj dievvá. 

 
18 Ájggomusá vuorbástuvvi jus rádet, 
ale dårruj vuolge rádedime dagi. 

 
19 Njálmuk giehttu suollevuodajt, 
garve dåssjehoallev. 

 
20 Jus aktak áhtjes jali iednes garrot 
de tjuovggas jáddá sjevnjudijn. 

 
21 Áttjak oadtjom boanndudahka 
ij guhkep ájggáj vuorbev vatte. 

 
22 Ale javla: galgav vierev mávsedit! 
Åsko Härráj, sån viehket duv. 

 
23 Härrá vasjot guovtelágásj vejanijt, 
biehttem vejanijn ij la riekta. 

24 Härrá stivrri almatja lávkijt, 
majt sån iesj diehtá ietjas gäjnos? 

 
25 Vádálasj la ájlis jáhtojt hähkkat vaddet 
ja esski maŋŋela usjudit. 

 
26 Vijses gånågis bahájt tjuolldá, 
dibddá tjuolldemvierav sijá badjel mannat. 

 
27 Härrá almatja iellemvuojŋŋanisáv gåtset 
ja gähttjá suv sissŋelij. 

 
28 Buorrevuohta ja jáhkkogisvuohta li gånågisá várjjo, 
rievtesferdukvuodajn doarjju tråvnås. 

 
29 Fábmo l nuoraj mihá, 
tjuorggis vuobda vuorrasij guddne. 

 
30 Bávtjajdalle háve bahás rájnniji, 
ruosská tjiegŋalit rájnni. 

21 
1 Härrá stivrri gånågisá ussjolmisájt gålgge tjátjij láhkáj, 
duvddá dajt gåsi sihtá. 

 
2 Almasj adná ietjas riekta barggamin, 
valla Härrá vájmov gähttjal. 

 
3 Riekta ja rievtesferdugit barggat 
la Härráj árvulattjabun väros. 

 
4 Mihás tjalme, tjävllás vájmmo – 
baháj jáhttoväro li sutto. 

5 Vissjalisvuohta ja åvddålijgähttjam vaddá vuojtov, 
hähkkabarggo dåssjå massemav. 

 
6 Gällásij vuojtedum dávvera 
la vásse båssånis ja jábmema giella. 

 
7 Bahá snårruji dagojisá 
gå nádu riekta dahkamis. 

 
8 Välggogisá gäjnno l målkak, 
rájnna almasj duolla manná. 

 
9 Buorep årrot táhttjatjiegan 
ienni gå vieson bälkkális áhkátjijn. 

 
10 Suddár vájddá baháv, 
ij sån ármesta ietjas lagámusájt. 

 
11 Jus bilkkediddje stráffudallá de jáhkkarádas jiermmá, 
vijses oahppá åhpadime baktu. 

 
12 Rievtesferduk bahá viesov tjalmen adná, 
sån bálkes bahájt dåssjånibmáj. 

 
13 Guhti häjo tjuorvvomav ij gullen dagá 
galggá iesj gulluk tjuorvvot. 

 
14 Tjiegos vattáldahka moarev suodnot, 
duolggo åtsån garra asjmev. 

 
15 Rievtesferduga ávvo l gå riekta dagáduvvá 
valla bahádahkke ballo. 

 
16 Guhti dádjadime gäjnos tjádján 
boahtá jábmemsuojvvanisáj sähkáj. 

17 Hedjun guhti suohttasijt ähttsá, 
guhti vijnav ja oaljojt ähttsá ij goassak boando. 

 
18 Bahá sjaddá lånudissan rievtesferdugij, 
bähttogis boahtá vágása sadjáj. 

 
19 Buorep årrot åjdåmiehtsen 
ienni gå moarrás ja bälkkális áhkátjijn. 

 
20 Vijssása vieson gávnnu divras dávver, 
valla jalla skidárt gájkka. 

 
21 Guhti rievtesferdukvuodav ja jáhkkogisvuodav ratját 
gávnná iellemav ja gudnev. 

 
22 Vijses ålmåj máhttá jállogisáj stádav válldet 
ja gajkudit sijá nanos suojev. 

 
23 Guhti njálmev várrot 
várjjal ietjas vájvijs. 

 
24 Bilkkediddjen gåhttju buosjev ja stardigav 
guhti tjävllát mieredagi barggá. 

 
25 Lájkára hállo suv jábmemij doalvvu, 
dan diehti gå suv gieda barggamis vuornnu. 

 
26 Jalla agev la utjárdime, 
rievtesferduk vaddá váni hánástalák. 

 
27 Bahá värro vasjodahttá 
ájnnasit gå dav buktá sluogas ájggomij. 

 
28 Vierrevihtanasste ij gullu, 
váges almasj la jáhkkelis. 

29 Bahá stardigit gähttjá. 
rievtesferduk njuolgga vádtsá. 

 
30 Vijssudahka, dádjadibme, jiermmás ráde – 
älla da mahkka Härrá åvdån. 

 
31 Hestav doapposti doaro bäjvváj, 
valla Härrá vuojtov vaddá. 

22 
1 Buorre namma l árvulabbo stuorra boanndudagás, 
guddne buorep silbas ja gålles. 

 
2 Hädjo ja boanndá sijddulakkoj viessoba, 
Härrá l goappátjijt sjivnnjedam. 

 
3 Jiermmá vádáv vuojnná ja tjiehkát, 
jáhkkarádas nåvtik vádtsá ja boahttu. 

 
4 Vuollegasjvuoda ja jubmelbalo bálkká l 
boanndudahka, guddne ja iellem. 

 
5 Tjiesskislánjátja ja giela bähttogisá gäjnon gávnnuji, 
guhti hekkav sihtá gádjot várri dajs. 

 
6 Lájddi nuorav dan gäjnnuj mav galggá vádtset, 
de dav tjuovvu aj vuorrasin. 

 
7 Boanndá l häjo härrá, 
guhti luojkká sjaddá lådnavadde oarjjen. 

 
8 Guhti vierev sáddji vuorbedisvuodav tjuohppá, 
ja soabbe suv stuoresvuodav doadjá. 

 
9 Lidnavájmuk buorissjivnnjeduvvá, 
dan diehti gå ietjas lájbev hejujn juohká. 

10 Rája stuojmmárav ålgus, de bälkko nåhkå 
ja rijdo ja tsiellama vássi. 

 
11 Gänna li rájnna ájádusá iehtseduvvá, 
guhti lidnasit ságas gånågisáv ráddnan oadtju. 

 
12 Härrá tjalme diedojt gåtsedi, 
biehtte bágojt dåssjen dahká. 

 
13 Lájkár javllá: Lädján la ålggolin, 
gådduv jus ålgus manáv. 

 
14 Amás nissuna njálmme l tjiegŋalis rågge, 
gesi Härrá moarát dasi ravggá. 

 
15 Jalludahka l tjiegŋalit bárne sinna, 
valla bagádiddje risse dav ålgus vuojet. 

 
16 Guhti häjov hedjudahttá vuojtov oadtju, 
boanndáj vaddet doalvvu häjosvuohtaj. 

Goalmát tjoakkáldahka (22:17–24:22) 
17 Vijssásij bágo. 
 

Gulldala snivva ja gulá muv bágojt, 
duosto muv diedojt. 

 
18 Buorre l dajt ietjas sinna vuorkkit ja agev baksimij nanna adnet. 
19 Nåv vaj Härráj dårvustalá 
åhpadav duv suv gäjnov. 
20 Mån lav dunji tjállám gålmmålåhke njuolgadusá, 
jiermmás ráde dunji, 
21 åhpadittjat duv duohta bágojt, 
vaj máhtá vásstedit sidjij gudi li duv rádjam. 

22 Ale häjos häjosvuodanis rievo, 
ale duolmo vájvánav duobbmoståvlån, 
23 dan diehti gå Härrá tjuottjot suv ássjev 
ja rievvi hekkav rievvárijs. 

 
24 Ale duolldevarák ålmmåv tjuovvola, 
ale moarrájn rádnastalá, 
25 danen gå soajtá suv lágátjin sjaddat 
ja allasit gielav tsaggat. 

 
26 Ale åro dakkirin guhti giedajn duodas 
vielgijt mákset; 
27 jus dån i nagá mákset, 
de válditji dujsta látjov gånnå la vellahime. 

 
28 Ale sirde dålusj rádjegiergev 
mav duv ájttega li tsieggim. 

 
29 Vuojná gus avtak tjiehpev bargonis – 
gånågisájt sån galggá dievnnut 
ij sahte almatjijt. 

23 
1 Gå ráddijiddjijn bievddegátten tjåhkkåha, 
usjudalá guhti åvdån la, 
2 ja bieja nijbev tjåddågat vuosstij 
jus la nälggomin. 
3 Ale allasit suv härskojt sáva, 
dat biebbmo l bähttogis. 

 
4 Ale ratjá ietjat boanndodit, 
liege jiermmá ja jårgijda dajs ájádusájs. 
5 Jur gå boanndudagáv la älvvám 
de gáhtu, 
dat la såjijt oadtjum 

ja almmáj hálet goasskema láhkáj. 
 

6 Ale udnodime biebmos bårå, 
ale allasit suv härskojt sáva. 
7 Le degu vuobddatjoalev tjiebedij oadtjot: 
»Bårå ja jugá«, dunji javllá, 
valla ij huoman ussjola. 
8 Dav binnáv mav bårri viertti vuokset, 
ja duv buorre bágo li dåssjen. 

 
9 Ale jallajn sárno, 
sån ebdalussjá duv jiermmás bágojt. 

 
10 Ale dålusj rádjegiergev sirde, 
ale áhtjedimij ednamij nággi, 
11 dan diehti gå siján la fábmogis bälostiddje, 
sån tjuottjot sijá ássjev duv vuosstij. 

 
12 Rabá vájmut bagádusájda 
ja bieljijdat jiermmás bágojda. 

 
13 Ale bárnev dibde bagádusáj dabdá liehket, 
jus suv rissi de ij jáme. 
14 Dån vuojn galga suv rissit 
ja suv jábbmekájmos gádjot. 

 
15 Bárnnám, jus duv vájmmo vijssudagás dievvá 
de muv vájmmo ávvus. 
16 Mån sjållerdav iehtjam sinna 
gå duv guláv duohtavuodav sárnnomin. 
 
17 Ale suddárijt bája udnodisvuodat båktet, 
agev ratjá jubmelballuj. 
18 De boahtteájgge dunji gávnnu, 
ja duv dårvvo ij dåssjåna. 

19 Gulldala, bárnnám, ja vijso, 
mannisa duv ájádusá njuolgga bálggájt. 
20 Ale dakkirin sjatta guhti vijnav juhká 
ja biergov badjel miere bårrå 
21 dan diehti gå juhkke ja runndusa hedjuni, 
sujbbom slimbarbiktasijda gárvot. 

 
22 Gulldala áhtját, guhti dunji hekkav vattij, 
ale ädnát ebdalusjá. 
23 Åttjuda duohtavuodav, ale dav vuobde, 
åttjuda vijssudagáv, bagádusáv ja dádjadimev. 
24 Jieddnát rievtesferduga áhttje sjållert, 
vijses bárnne l ávvon. 
25 Bája ädnát ja áhtját ávvudit, 
sjållerdis guhti duv riegádahtij. 

 
26 Bárnnám, åsko munji, 
gehtja gåktu mån viesov ja tjuovvola muv. 
27 Huorrá l tjiegŋalis hávdde, 
amás nissun gártjes tjijlla. 
28 Sån vuorŋet rievvudittjat, 
bádtji ålobuv ja ålobuv jáhkodisvuohtaj. 

 
29 Guhtis luojmmá ja mävrru? 
Guhtis bälkká ja rijddal? 
Gänna li dåssjedis háve ja savdas tjalme? 
30 Guhti glása guoran tjåhkkot báhtsá, 
guhti ruddim vijnav muossádittjat boahtá. 
31 Ale gehtja ruopseldiddje vijnnaj, 
mij gávtja sinna guojttá 
ja nåv álkket njiellas. 
32 Vijmak gärmmaha láhkáj gáskes, 
tjuolas sälggagärmmaha láhkáj. 

33 De vuojná oavdos vuojnojt  
ja oattjo jiermedis ájádusájt: 
34 dån la mera guovddelin, 
ja dån la sivllokårjan. 
35 »Sij tsábbmin muv valla ittjij báktjana, 
ruosskidalliv valla ittjiv dåbdå. 
Goassa gåhttsåv? 
Sidáv ienebuv!« 

24 
1 Ale udnodisvuodajn jubmelahtes almatjijt gehtja, 
ale sijá sähkáj vikka. 
2 Vahágahttemijt ájádalli, 
gájkka sijá håla vuorbedisvuodav bukti. 

 
3 Vijssudagájn viesov tsieggi, 
dádjadibme nanni, 
4 diedoj baktu lanjá dievvi 
tjáppa ja divras dávverij. 

 
5 Guhti l vijses la fábmogis, 
diehttes ålmåj fámojs gievrra. 
6 Rádádallama dagi i doarrot buvte, 
måttijn rádevaddijn vuojtá. 

 
7 Vijssudahka l ilá stuorre jallaj, 
rádádaládijn ij njálmev rabá. 

 
8 Guhti bahájt ájggu dahkat 
gåhtjoduvvá juonagahtten. 
9 Jallas almatja bahájuona li sutto, 
gájka bilkkediddjijt vasjodi. 

 
10 Jus nieda båttå jálosvuodat láhpá 
de la aj ietjat fámojt bässtám. 

11 Gájo sijájt gejt jámátjit válldi, 
doarjo sijájt gejt gåddutjit doalvvu. 
12 »Ejma ham mij diede«, dån javla, 
valla guhti vájmojt gähttjal vuojnná, 
guhti hekkat gåtset diehtá, 
ja gájkajt bálkki dagojisá milta. 

 
13 Bárnnám, bårå miedav, njálgge l, 
varás mieda l njálgge njuoktjamij. 
14 Dakkir la dádjadus ja vijssudahka siellusit, 
jus dajt gávna de dujna l boahtteájgge 
doajvvut ij la dåssjen. 

 
15 Ale vuorŋeda rievtesferduga vieso åvdån, 
ale ávttasin suv årruhav dagá. 
16 Giehttji máhttá rievtesferduk gahttjat ja vas badjánit, 
valla bahá vuorbedisvuodas gahttji. 

 
17 Ale ávvudalá vasjulattjat gahttjamis, 
ale sjållerda gå sån dåssjån. 
18 Härrá asjmev máhttá bajedit 
vaj moarev sujsta jårggål. 

 
19 Ale bahádahkkijda suhta. 
ale udnodisvuodajn bahájda gehtja. 
20 Jubmelahttáj ij boahtteájgge gávnnu. 
bahá tjuovgga jáddá. 

 
21 Bárnnám, balá Härrás, ja balá gånågisás, 
valla ale alep ålmmåj dahkamuhájt ane. 
22 Sij máhtti vuorbedisvuohtaj boadádallat 
ja hähkkat sajestis gahttjat. 

Duodde goalmát tjoakkáldahkaj (24:23–34) 
23 Dá li aj vijssásij bágo: 
 

Bällásattjan duobbmidijn årrot la boasstot. 
24 Guhti välggogisáv vigedibmen dåbdås 
gájkajs garroduvvá ja duobbmiduvvá, 
25 valla sujsta guhti riekta duobbmi manná buoragit 
ja sån valjet buorissjivnnjeduvvá. 

 
26 Degu tjulástahka njálmmáj 
la váges vásstádus. 

 
27 Ålli bargov áhkkarin, 
gerga bargoj dåppe. 
De buvtá goadát tsieggit. 

 
28 Ale vihtanaste vieljat vuosstij ássje dagi. 
I gåjt dån dibditja ietjat bágojt biehttet? 
29 Ale javla: »dagáv suv vuosstij 
gåk sån muv vuosstij dagáj, 
vattáv sunji majt ánssit.« 

 
30 Mån vássiv lájkes ålmmå ednamav, 
jiermedime vijnnagárdev. 
31 Danna tjiesskislánjátja juohkka sajen sjaddin, 
bastasjráse ednamav gåbttjin, 
gierggegárdde lij vierram. 
32 Ájádalá gähttjiv 
ja oahppiv dat vuojnos. 
33 Nåhkeda ájn, addjista vil, 
vuojŋadaste ájn oanegav ruossogiedaj – 
34 ja häjosvuohta rievvára láhkáj duv valit, 
vánesvuohta värjjoålmmå láhkáj. 

 



58 

25 

Nälját tjoakkáldahka (25.–29. kapihtal) 
1 Dá li aj Salomo báhkovádjasa, tjoahkkiduvvam Hiskias, Juvdá gånågisá, 
ålmmåjs. 
 

2 Jubmela guddne l tjiehkat, 
gånågisá åtsådallat. 

 
3 Alme alludahka ja ednama tjiegŋalis 
ja gånågisá ájádusá – aktak ij buvte dajt åtsådit. 

 
4 Gádoda skártav silbas, 
de silbbasmirjár lihtijnis vuorbástuvvá. 
5 Gádoda bahájt gånågisá lahkusis, 
de rievtesferdukvuohta suv tråvnåv nanni. 

 
6 Ale gånågisá åvdån oajvástalá, 
ale fábmogisáj sajijda tjuottjada. 
7 Buorep la gullat suv hållamin: »Boade diehki!« 
ienni gå dån stuorålmmås sjuovvit. 

 

Majt tjalmijat vuojnni 
8 i dalága galga giehttot, 
majt gis maŋŋela galga dahkat, 
jus vielljat gávnná duv mäddogissan? 
9 Sáhkada vieljajnat, 
valla ale nuppe almatja suollevisáv ivte, 
10 dajna gå guhti dav gullá duv gujddi, 
ja duv skuolldarav ij maná máhtsadit. 

 
11 Gålleähppalij lágátja silbbahervan 
li bágo majt duolla ájge moalget. 

12 Gållesuormmasa, ja gålleherva lágásj 
la vijssása bagádus gulle bälljáj. 

 
13 Gálos muohttaga lágásj tjuohpadijn 
la åskåldis rájadusålmåj sunji guhti suv rádjá. 
Ietjas härráj ådå fámojt vaddá. 

 
14 Balva ja biekka rásjodagi, 
la goarssa vattajs majt ij huoman goassak vatte. 

 
15 Gierddisvuohta ráddijiddjijt njuorat, 
lidna njuovtjav dávtijt doadjá. 

 
16 Jus miedav gávna, de muttákláhkáj bårå, 
ilá ednagis vuovsá. 
17 Ale ilá álu rádnat guossida, 
ietján suhttá dunji ja duv ij gierda. 

 
18 Slubbo, svierdde, basstelis njuolla 
la guhti vieret vihtanasstá rádnas vuosstij. 
19 Miesska bádne, snågurmasste juolgge 
la dårvvon bähttogissaj nieda bále. 

 
20 Nåv gåktu iettigav hávváj liejkkit 
nåv la surgulasj vájmmuj lávllot. 

 
21 Jus duv vasjulasj nälggu, vatte sunji lájbev, 
jus la gåjkkåmin, vatte sunji tjátjev. 
22 De tjoahkki buolle hilájt suv oajve nali 
ja Härrá dunji bálkáv vaddá. 

 
23 Nuortev dahká rásjov 
ja boavtjohåla moarrás muodov. 

 
24 Buorep årrot táhttjatjiegan 
ienni gå vieson bälkkális áhkátjijn. 

25 Nåv gåktu galmma tjáhtje gåjkke tjåddågij 
li buorre sága mälggatrijkajs. 

 
26 Smadjeádjaga, bádes tjijla lágásj 
la rievtesferduk guhti suddárij miedet. 

 
27 Ilá edna miedav bårråt ij la buorre; 
ij ga ilá májnnot. 

 
28 Stáda lágásj gajkodum muvraj 
la ålmåj muttágisvuoda dagi. 

26 
1 Muohttaga láhkáj giesen ja rásjo láhkáj tjuohppamájge, 
nåv nievret hähpá guddne jallaj. 

 
2 Nåv gåktu girdde tsitsásj, nåv gåktu hálediddje fálffo 
vuododis garrodus vássá mieddel. 

 
3 Sjvihtjo hässtaj, njálmmeruovdde oassnáj 
ja risse jalla tjavelgij! 
4 Ale dájsogij vássteda ietjas ajigis vuoge milta, 
de iesj suv lágátjin sjatta. 
5 Vássteda jallaj ietjas ajigis vuoge láhkáj, 
ietján jáhkká sån la jiermmá. 
6 Guhti jallajn budáv rádjá 
tjuollá juolgijdis ja vuorbev hásstá. 
7 Gállnam ålmmå fámodis juolgij lágátjin 
sjaddi báhkovádjasa jalla njálmen. 
8 Nåv gåktu giergev bálkunij tjadnat 
la ajigij gudnev vaddet. 
9 Nåv gåktu tjiesskisládnjesoades gárevalmatja giedan 
sjaddi báhkovádjasa jalla njálmen. 

10 Vuohttje guhti hávvádahttá gájkka vássijt 
la guhti bálkki jallav jali juhkkev. 
11 Bena moaddu ietjas gåvllomij, 
ja jalla gärddot ietjas jallavuodav. 
12 Jus vuojnná ålmmåv jáhkkemin sån la järos – 
ienep doajvvo l jallaj gå sunji. 

 
13 Lájkár javllá: »Miehttsejudos la rahte nanna, 
lädján la gahttunin!« 
14 Uksa jårgijt gitjáldagájn, 
lájkár jårgijt seŋgan. 
15 Lájkár tsåggål giedav gárráj 
valla ij nagá bajedit njálmmáj. 
16 Lájkár jáhkká sån la jiermmáp 
giehtjasis gudi jiermmás vásstádusájt hålli. 

 
17 Degu bednagav bälljáj doahppit 
la suhttat gå iehtjáda bielkki. 

 
18 Ajiga lágásj guhti vuohtjá buolle ja gådde njuolajt ja jábmemav 
19 la sån guhti rádnas bähttá 
ja de javllá: Äŋgodiv mån! 

 
20 Gå muora nåhki de dållå jáddá, 
gå boavtjohoalle vuolggá de bälkko nåhkå. 
21 Tjahta hilájda, muorra dållåj 
ja bälkkár rijdov buollidittjat. 

 
22 Boavtjohoalle bágo li härskoj lágátja 
vuodju almatja sissŋelij. 

 
23 Silbbaskárta láhkáj rájrrelihten 
la lávgájdallam njuoktjama nanna ja bahá vájmo sinna. 
24 Vasjulattjan li vilpástalle bágo baksimijn, 
vájmonis la biehttem. 

25 Sån ságas nåv tjáppagit, valla ale sunji jáhke! 
Gietjagärddásasj vastesvuohta suv vájmon la. 
26 Sån tjiehká vasjev juonalattjat, 
valla bahudahka vuojnnusij gájkajda boahtá. 

 
27 Guhti råkkev goajvvu iesj dåhku gahttjá, 
guhti giergev jållerdahtjá dav ietjas nali jållurahttá. 

 
28 Gielestiddje vasjot gejt vahágahttá, 
lávgájdalle dåssjit. 

27 
1 Ale mihástalá ihttásj biejvijn, 
i dån diede majt dat buktá. 

 
2 Rámmpus soames ietjá duv, ij de ietjat njálmme, 
soames amás, e de ietjat baksima. 

 
3 Giergge l låssåk, sáttoj däddá, 
valla låsep la jalla moarre. 

 
4 Suhtto l garras, rádamoarre dulve lágásj, 
valla guhtis udnodisvuoda vuosstij bierggi? 

 
5 Buorep rabás lájttem 
gå tjiegos gieresvuohta. 

 
6 Rádna spähkkom la rievtuk, 
vasjulattja tjulástagá biehtti. 

 
7 Gallánam almasj hilggu buoremus miedav, 
nielgge almasj bihttjagav hálmmásin adná. 

8 Låtte lágásj mälggadin biesestis 
la almasj guhkken årromsajestis. 

 
9 Oalljo ja suovva vájmov ávvudahttá, 
ráddnavuoda hálmuk fámojt sielluj vaddá. 

 
10 Ale hilgo ietjat ja áhtját rádnav, 
ale maná vieljat lusi gå iesj la niedan. 
Buorep sijddaráddna lahkusin gå guojmme mälggadin. 

 
11 Bárnnám, sjatta vijssásin, de muv ávvuda, 
ja mån máhtáv vásstedit lájttárijda. 

 
12 Jiermmá vádáv vuojnná ja suoddji ietjas, 
jáhkkarádas nåvtik vádtsá ja mávsedallá. 

 
13 Válde biktasijt sujsta guhti namájn la duodastam vierruha åvdås, 
rávka pántav jus abmasij guosská. 

 
14 Jus avtak jieddnát buorissjivnnjet 
idedis árrat, 
de garrodibmen aneduvvá. 

 
15 Gietjedis táhttjagoajkkoma lágásj 
la tjiddulis áhkásj. 
16 Suv hiejtedit la degu biekkav ganudahttet, 
degu oaljov giedajn doahppit. 

 
17 Ruovdde bastálmahttá ruovdev, 
almasj nuppev almatjav. 

 
18 Guhti fijkunmuorav huksá bässá dan sjattojt bårråt, 
guhti båndis sujtti rámmpus. 

 
19 Nåv gåktu muohto spiedjilt ålgoldisáv, 
de vájmmo almatjav spiedjilt. 

20 Jábbmekájmmo ja tjiegŋalis e galliduvá 
ja almatja tjalme e gallána. 

 
21 Silbba sjtáttjon gähttjaluvvá ja gålle vuobnen, 
ja almasj namás milta. 

 
22 Njuvde jallav njuvdánin, 
tsuovkki suv gårnij siegen – 
ij de jallavuohta sujsta gádo. 

 
23 Gehtjada sávtsajt, 
huvsa älojdat. 
24 Dávvera e ihkevij biso 
jalik boanndudahka buolvas buolvvaj. 
25 Valla gå njuoras rásse tjuohppama maŋŋela ihtá 
ja tjuohppusa tjoahkkiduvvi várijs, 
26 de dujna li lippa ma biktasijt vaddi 
ja viertsa vaj máhtá ednamav oasstet 
27 ja gájtsamielkes nárre biebbmon allasit, 
biebbmon fuolkkásit 
ja dievnárnissunij bierggimij. 

 

28 
1 Bahá báhtar vájku aktak ij suv doarreda, 
lädjána láhkáj ij rievtesferduk balá. 

 
2 Stuojmme ednam oadtju edna ráddijiddje, 
jiermmá ja diehtte ráfev dahki. 

 
3 Stuorålmåj guhti fámodimijt duolmmu 
la sjoavádahka mij sjattojt bäjsstá. 

4 Gudi lágav guodi suddárav rámmpu, 
gudi lágav anodi suv vuosteldi. 

 
5 Jubmelahttá e diede mij la riekta, 
valla gudi Härráv åhtsi gájkka diehti. 

 
6 Buorep hädjo ja lájtodibme 
gå boanndá vieres vuogijn. 

 
7 Jiermmás bárnne lágav tjuovvu, 
guhti skidárdiddjij siegen tjåhkkåj áhtjes skábmádahttá. 

 
8 Guhti boanndudagáv biednikdárrimij ja rentaj laset 
sunji tjoahkki guhti häjojt viehket. 

 
9 Gå ålmåj nádu lágav gulldalimes 
vassju aj suv råhkålvis. 

 
10 Guhti riektásijt tjáddjit 
ietjas råggåj gahttjá; 
lájtodibme buorev oadtju. 

 
11 Boanndá adná ietjas jiermmán, 
mavas hädjo älvvá gåk sån la. 

 
12 Rievtesferduga ávvudalli vuojtov hervaj ja tjievlij, 
gå bahá fámov oadtju de almatja e diehttu. 

 
13 Suttojdis tjiegadit ij miehtemannamij doalvo, 
guhti dåbdås ja sáŋart ármov oadtju. 

 
14 Vuorbálasj guhti balulattjan viessu, 
guhti ietjas garrat vuorbedisvuohtaj gahttjá. 

 
15 Sjärggo lädjána ja spähkko bierna lágásj, 
la bahás ráddijiddje fámodis álmmuga badjel. 

16 Jiermedis furssta duolmmomav laset, 
guhti rievvomav vasjot guhkev viessu. 

 
17 Guhti varravielges däddu 
galggá häggagähtjáj báhtarit: 
aktak ij suv oattjo viehkedit. 

 
18 Lájtodibme máhttá jasska vájaldit, 
guhti boasto gäjnojt guorat råggåj gahttjá. 

 
19 Guhti ietjas ednamav sáddji oadtju gallánibmáj bårråt, 
guhti guorosvuodav viegat häjosvuodajn galliduvvá. 

 
20 Åskåldis ålmåj valjet buorissjivnnjeduvvá, 
guhti sihtá háhppelit boanndot stráffudallá. 

 
21 Belulattjan liehket ij goassak la riekta, 
valla muhtema vieret dahki lájbbebiehke diehti. 

 
22 Hánes boanndudagáv viegat, 
ij sån diede nieda suv jåkså. 

 
23 Guhti nuppev bagát oadtju ienep árvov 
gå guhti dåssjå lávgájdallá. 

 
24 Guhti áhtjestis ja iednestis rievvu ja javllá: »Ij dat la suddo!« 
sån la almasjgådde lágásj. 

 
25 Sniebasvuohta rijdov dahká, 
guhti Härráj åssku valjet bálkkiduvvá. 

 
26 Jalla l guhti ietjas järggaj åssku, 
guhti vijssudagáv tjuovvu gádjus. 

27 Guhti häjojda vaddá ij majdik åhtsåla, 
guhti tjalmijt jårggål garroduvvá. 

 
28 Gå bahá fábmuj båhti de almatja tjiehkádi, 
gå gahttji de rievtesferduga ednu. 

29 
 

1 Guhti álu nuktaluvvá ja vilá l buossje 
hähkkat ja viehke dagi dåssjiduvvá. 

 
2 Gå rievtesferduga li ålos de álmmuk ávvus, 
gå bahá ráddiji de álmmuk sjuohkká. 

 
3 Guhti vijssudagáv ähttsá áhtjes ávvot, 
guhti huorá lusi manná skidárt gájkka åbmudagáv. 

 
4 Gånågis ednamav rievtesvuodajn nanni, 
guhti máksusijt laset dav dåssjit. 

 
5 Guhti nuppev lávgájdallá 
viermev suv juolgij åvddåj suohppu. 

 
6 Jubmelahtes ietjas sudduj snårru, 
valla rievtesferduk ávvudis ja sjållerdis. 

 
7 Rievtesferduk häjoj riektájt huksá, 
bahá ij majdik dádjada. 

 
8 Bilkkediddje bádtjiji ålles stádav, 
vijssása suodnodi moarev. 

 
9 Gå vijses jallav riektá åvddåj biedjá 
de jalla räjmmu ja sjlehtju ja älla gåktuk ráfe. 

10 Varravájnoga vasjodi vielgedimev 
valla rievtesráduga suv hekkav gádju. 

 
11 Jalla ietjas moarev luojttá, 
vijses dav ráddi. 

 
12 Jus ráddijiddje gällásijt gulldal 
oadtju dåssjå skelmajt dievnnutjit. 

 
13 Hädjo ja duolmmo aktan viessoba, 
Härrá goappátjijda tjalmij tjuovgav vaddá. 

 
14 Gå gånågis rievtesláhkáj fámodimijt duobbmi 
de tråvnnås ålles ájggáj bissu. 

 
15 Soappe bagádus vijssudagáv vaddá, 
valla oahppamahtes bárnne la äddnásis skábmon. 

 
16 Gå bahájs ednu, de suddo ednu, 
valla rievtesferduga vuojnni sijá gahttjamav. 

 
17 Bagáda bárnát, de duv dudálattjan dahká 
ja ávov dunji vaddá. 

 
18 Profejtaj dagi álmmuk tjádján, 
vuorbálasj guhti lágav anot. 

 
19 Bágo e oarjev bagáda, 
sån dádjat valla ij jega. 

 
20 Vuojná gus soabmásav avtat rájes sáhkadime – 
de l ienep doajvvo jallaj. 

 
21 Jus oarjje nuorrarájes vuonnaduvvá 
de stardigin maŋenagi sjaddá. 

22 Moarrás almasj rijdov dahká, 
duolldevarák álu mäddá. 

 
23 Tjävlludahka almatjav vuolet, 
valla vuollegasj gudnev oadtju. 

 
24 Guhti suollagav viehket la ietjas vasjulasj, 
sån garov gullá valla sjávot la. 

 
25 Almasjballo giellan sjaddá, 
valla guhti Härráj åssku suojev oadtju. 

 
26 Ålos viggi ráddijiddje åvddåj bessat, 
valla Härrás juohkkahasj oadtju rievtesvuodav. 

 
27 Bahádahkke l vastak rievtesferdugijda, 
rievtesmielak la vastak bahájda. 

30 

Vidát tjoakkáldahka (30. kapihtal) 
1 Bágo Aguris, Jake bárnne, Massas. 
 

Návti hoallá dat ålmåj gänna ij la Jubmel: 
Jubmel, mån lav vájbas ja sávredibme. 
2 Mån lav jiermedis juhtusa lágásj, 
mujna ij la almatja jiermme. 
3 Mån iv la vijsesvuodav oahppam, 
mujsta Ájllisa diedo vádnuni. 

 
4 Guhtis manáj almmáj ja vaden máhtsaj? 
Guhtis biekkav ietjas tjårmåjda tjoahkkij? 
Guhtis tjátjev gárvoj sisi giesaj? 
Guhtis ednama rájájt mierredij? 
Gåktus la suv namma, gåktus la bárnes namma – diedá gus dån? 

5 Jubmela gájkka bágo li rájnnasa, 
sån la sijá galbba gudi suv lusi báhtari. 
6 Ale suv bágojda majdik laseda, 
vaj ij duv máhte gielestallen guoddalit. 

 
7 Dujsta ánov guokta ássje, 
ale goassak munji dajt nádo guhkev viesov: 
8 aneda sválskesvuodav ja gällásijt muv bájkes, 
ale ga muv goassak hädjoda jalik boanndoda. 
Vatte munji val lájbbeoasev mij munji gullu, 
9 ale muv nåv gallida vaj duv vuornov 
ja javlav: »Guhtis la Härrá?« 
jali nåv hädjon vaj suoládav 
ja Jubmelam namáv álbedav. 

 
10 Ale oarje birra boaktjot håla båndis åvdån, 
de oarjje duv garrot ja dån välggogissan sjatta. 

 
11 Muhtem almatja áhtjes garrodi 
ja e iednes buorissjivnnjeda. 
12 Muhtem almatja adni ietjasa rájnnasin 
vájku älla ietjasa duolvav bassam. 
13 Muhtem almatjijn li tjävllás tjalme 
ja oajvástalle gehtjastagá. 
14 Muhtem almatjijn li svierde bádnen 
ja nijbe njálmmen, 
sihti fámodisájt ednamis bårråt, 
häjojt ietjasa ednamis. 

 
15 Varranjammen li guokta niejda: Vatte! ja Vatte! 
Gålmmå oame e gallána, 
niellja e goassak javla: Galle! 
16 Jábbmekájmmo, sahkodis iednehägga, 
ednam mij goassak ij tjátjes gallána 

ja dållå mij goassak ij javla: Galle! 
 

17 Guhti álbeda áhttjásis gähttjá 
ja iednes nádu jegadimes, 
sujsta galggi ruovdátja ruŋka tjalmijt råggåt 
ja goasskema tjivga bårråt. 

 
18 Gålmmå oame li munji oavddon 
niellja iv dádjada: 
19 goasskema gäjnno almen, 
gärmmaha gäjnno bávte nanna, 
hávsa gäjnno mera milta 
ja ålmmå gäjnno nissuna lusi. 

 
20 Návti gállasjvuoda doaddje dahká: 
bårrå, njálmev sihkku 
ja javllá: Iv mån la majdik bahájt dahkam. 

 
21 Gålmmå oadtju ednamav doargestittjat, 
niellja ij gierda: 
22 oarjje guhti gånågissan sjaddá, 
skälmma mij buoragit viessu 
23 hilggum nissun guhti válldut oadtju 
ja därnno guhti iemeda sadjáj bässá. 

 
24 Niellja li unne ednama nanna 
ja huoman vijssámusá vijssásij siegen: 
25 gårkkå l fámodibme 
valla giesen biebmov tjoaggá. 
26 báktemievrre l fámodibme 
valla dahká biejov bávtijda, 
27 rássegahpanin ij la gånågis 
valla labut gárggádissan, 
28 dädtjulagáv máhttá giedaj doahppit, 
huoman gånågisá ladnen gávnnu. 

29 Gålmmå bievrregit vádtsi 
niellja gejn la tjáppa vádtsemláhke: 
30 lädján, juhtusij gievramus, 
mij ij geŋgak åvdås gáva, 
31 tjävllás åresvuonntsá ja hábres 
ja gånågis fuova njunnjusin. 

 
32 Jus la goarssástallam, ájádalák 
jali ájggomusájn – bieja giedav njálme åvddåj! 
33 Nåv gåktu vuostáv mielkes tjiernni 
ja varáv njunjes njåmmu 
de rijdo moares gålgijdi. 

 

31 

Gudát tjoakkáldahka (31:1–9) 
1 Lemuela, Massa gånågisá bágo, 
maj ieddnes suv bagádij: 

 
2 Bárnnám, iednehekka bárnne, 
muv jáhttemij bárnne! 
3 Ale fámojdat nissunijda gålåda, 
ale vuolge sijá lusi gudi gånågisájt dåssjidi. 
4 Ij gånågisájda heba, Lemuel, 
ij gånågisájda heba vijnav juhkat, 
ij furstajda gárevjuhkusijt vájnnodit, 
5 vaj juhki ja lágav vajálduhtti 
ja niedalattjaj riektáv jårgodi. 
6 Vatte vijnav vájvánijda, 
vatte surgulattjajda juhkat, 
7 vaj vajálduhtti niedasa 
ja e dasti vájvijdisá usjudalá. 

8 Bajeda gielav gieladime åvdås, 
bälosta gájkajt gudi juorruli. 
9 Bajeda gielav ja duobbmi rievtugit, 
bälosta häjojt ja fámodimijt. 

Buorre áhkásj 
10 Ridágis áhkátjav, guhtis suv gávnná – 

suv árvvo l råhtåjs divrráp. 
11 Suv boadnjásj sunji garrasit åssku, 

ja vuojtto ij sunji vádnuna. 
12 Juohkka biejve l sunji ávkken, 

ij goassak vahágin. 
13 Gå åttjudam la hullojt ja lijnijt 

barggá vissjalis giedaj. 
14 Bájkijs mälggadin viedtjá dárbbagijt, 

sån la oasestiddje hávsa lágásj. 
15 Sån badján sjärádagá åvddåla, 

huksá biebmov goade almatjijda 
ja därnojda sijá oasev. 
16 Áhkkarav gehtjat ja oasstá dav, 

vijnnagárdev sáddji ietjas bálká åvdås. 
17 Buosjet barggagoahtá 

gievras giedaj. 
18 Gå älvvá oassása buoragit jåhti 

de suv tjuovgga ijáv buollá. 
19 Álkket giersijn bådnå 

ja giedan snáldov anet. 
20 Fámodimijda giedav gálggi, 
fármev häjojda rahpá. 
21 Gå muohttegoahtá ij hujá: 

ålles fuolken li hullogárvo. 
22 Gåbttjåsijt aj iesj gådå, 

gárvoduvvam la lijnij ja purpurij. 

23 Gájka árvujn gähttji suv boadnjátjij, 
gå boarrásij siegen uksaguoran tjåhkkåj. 

24 Sån gårru lijnneråhkajt vuobddagij, 
oasestiddjáj avijt lijggot. 

25 Fámos ja árvos tjuovggá 
ja måjåda boahtteájggáj gähttjá. 
26 Sån ságas vijssásit, 

buorremielak bagádusájt juogat. 
27 Berudalá gåtset gájkka vieson 
ij goassak lájkesvuoda lájbev bårå. 
28 Buorissjivnnjeduvvá mánájstis, 

ja boadnjásj suv rámmpu. 
29 Ållo dåjmalasj nissunijt lav vuojnnám, 

valla dån la gájkin tjiehpemus! – 
30 Liekkosvuohta máhttá biehttet, tjábbudahka gáhtu, 

jubmelbalos diehti galggá áhkásj májnnut. 
31 Vatte sunji bálkáv rahtjámusájstis, 

rámpoduvvis uvsajn dagojis diehti. 


